
भूमिका
*******

मनुष्य का जीवन अनेक असुविधाओं, आपत्तियों, अभावों तथा आशंकाओं से भरा रहता है। हमारे ऊपर कोई न कोई चिन्ता सदा सवार रहती है, अनिष्ट की आशंका नित्य ही बनी रहती है, चित्त को दुःखी बनाने वाले कारण कहीं न कहीं से सामने आ ही जाते हैं। इस प्रकार दुखदायक परिस्थितियों से पीछा नहीं छूटता।
आत्मा आनन्द स्वरूप है। इसलिए उसका उपकरण (शरीर) और क्रीड़ा विनोद (जीवन) भी स्वभावतः आनन्दमय होना चाहिए। वस्तुतः मानव जीवन आनन्द से परिपूर्ण है पर उसे विपरीत परिस्थितियों में डाल देने वाली जीव की एक बौद्धिक भूल है, इस भूल को आध्यात्मिक भाषा में ‘कुबुद्धि’ या ‘माया’ कहते हैं। स्वतंत्र, सच्चिदानंद स्वरूप आत्मा इस कुबुद्धि रूपी माया के बन्धन में बंध कर त्रास पाती रहती है।
इस कुबुद्धि को दूर करने का उपाय ‘सद्बुद्धि’ की आराधना ही है। सद्बुद्धि को ही गायत्री कहते हैं। गायत्री के आधार पर मानव जीवन के समस्त उलझनों को सुलझाया जा सकता है, समस्त कठिनाइयों को पार किया जा सकता है। संसार की समस्त समस्याओं का समाधान गायत्री द्वारा हो सकता है। इसी तथ्य को इस पुस्तक में बताया गया है। आशा है कि यह पुस्तक अपने को दीन दुःखी समझने वाले लोगों के लिए महत्वपूर्ण पथ प्रदर्शन करेगी।
—श्रीराम शर्मा आचार्य
----***----

गायत्री द्वारा सम्पूर्ण दुःख का निवारण
*******

मनुष्य ईश्वर का उत्तराधिकारी एवं राजकुमार है। आत्मा परमात्मा का ही अंश है। अपने पिता के सम्पूर्ण गुण और वैभव बीज रूप से उसमें मौजूद हैं। जलते हुए अंगार में जो शक्ति है वही छोटी चिनगारी में भी मौजूद है। इतना होते हुए भी हम देखते हैं कि मनुष्य बड़ी निम्नकोटि का जीवन बिता रहा है। दिव्य होते हुए भी दैवी सम्पदाओं से वंचित हो रहा है।
परमात्मा सत है, परन्तु उसके पुत्र हम असत् में निमग्न हो रहे हैं। परमात्मा चित्त है हम अन्धकार में डूबे हुए हैं। परमात्मा आनन्द स्वरूप है हम दुखों से संतप्त हो रहे हैं। ऐसी उल्टी परिस्थिति उत्पन्न हो जाने के कारण क्या है यह विचारणीय प्रश्न है। जब कि ईश्वर का अविनाशी राजकुमार अपने पिता इस के सुरम्य उपवन संसार में विनोद क्रीड़ा करने के लिए के आया हुआ है तो उसकी जीवन यात्रा आनन्दमयी न रहकर दुख दरिद्र से भरी हुई क्यों बन गई है? यह एक विचारणीय पहेली है।
अग्नि स्वभावतः उष्ण और प्रकाशवान् होती है, परन्तु जब जलता हुआ अंगार बुझने लगता है तो उसका ऊपरी भाग राख से ढक जाता है। तब उस राख से ढके हुए अंगार में वे दोनों की गुण दृष्टिगोचर नहीं होते जो अग्नि में स्वभावतः होते हैं। बुझा हुआ, राख से ढका हुआ अंगार न तो गरम होता है और न प्रकाशवान। वह काली कलूटी कुरूप भस्म का ढेर मात्र बना हुआ पड़ा रहता है। जलते हुए अंगार को इस दुर्दशा में ले पहुंचने का कारण वह भस्म है जिसने उसे चारों ओर से घेर लिया है। यदि यह राख की परत ऊपर से हटा दिया जाय तो भीतरी भाग में फिर वैसी ही अग्नि मिल सकती है जो अपने उष्णता और प्रकाश के गुण से सुसम्पन्न है।
परमात्मा सच्चिदानन्द है। वह आनन्द से ओत प्रोत है। उनका पुत्र आत्मा भी आनन्दमय ही होना चाहिए। जीवन को विनोद क्रीड़ा करते हुए इस भूलोक के नन्दनवन में उसे आनन्द ही आनन्द अनुभव होना चाहिए। इस वास्तविकता को छिपा कर जो उसके बिलकुल उलटी दुःख दरिद्र और क्लेश कलह की स्थिति उत्पन्न कर देती है वह कुबुद्धि रूप राख है। जैसे राख अंगार को ढक कर उसको अपनी स्वाभाविक स्थिति से वंचित कर देती है वैसे ही आत्मा की परम सात्विक, परम आनन्दमयी स्थिति को यह कुबुद्धि ढक लेती है और मनुष्य निष्कृष्ट कोटि का दीन हीन जीवन व्यतीत करने लगता है।
‘कुबुद्धि’ को ही माया, असुरता, अंधतमिस्रा, अविद्या आदि नामों से पुकारते हैं। यह आवरण मनुष्य की मनोभूमि पर जितना मोटा चढ़ा होता है वह उतना ही दुखी पाया जाता है। शरीर पर मैल की जितनी मोटी तह जम रही होगी उतनी ही खुजली मचेगी और दुर्गन्ध उठेगी, यह तह जितनी ही कम होगी उतनी ही खुजली और दुर्गन्ध कम होगी। शरीर में दूषित, विजातीय विष एकत्रित न हो तो किसी प्रकार का कोई रोग न होगा। पर यह विकृतियां जितनी अधिक जमा होती जायेंगी शरीर उतना ही रोग ग्रस्त होता जायेगा। ‘‘कुबुद्धि’’ एक प्रकार से शरीर पर जमी हुई मैल की तरह या रक्त में भरी हुई विषैली विकृति है जिसके कारण खुजली, दुर्गन्ध, बीमारी तथा अनेक प्रकार की अन्य असुविधाओं के समान जीवन में नाना प्रकार की पीड़ा, चिन्ता, बेचैनी और परेशानी उत्पन्न होती रहती है।
लोग नाना प्रकार के कष्टों से दुखी हैं। कोई बीमारी से कराह रहा है, कोई गरीबों से दुखी है, किसी का दाम्पत्ति जीवन कष्टमय है, किसी को सन्तान की चिन्ता है, व्यापार में घाटा, उन्नति में अड़चन, असफलता की आशंका, मुकदमा, शत्रु के आक्रमण का भय, अन्याय का उत्पीड़न, मित्रों का विश्वासघात, दहेज की चिन्ता, प्रियजनों का विछोह आदि का दुख आये दिन दुखी बनाये रहता है। व्यक्तिगत जीवन की भांति धार्मिक, आर्थिक, सामाजिक, राजनैतिक एवं अन्तर्राष्ट्रीय क्षेत्रों में भी अशान्ति कम नहीं है। यदि कोई व्यक्ति अपने आपको बहुत सम्हाल कर रखे, तो भी व्यापक बुराइयों एवं कुव्यवस्थाओं के कारण उसकी शान्ति नष्ट हो जाती है और जीवन का आनन्दमय उद्देश्य प्राप्त करने में बाधा पड़ती है।
दुख चाहे व्यक्तिगत हों या सामूहिक उनका कारण केवल मात्र एक ही है और वह है कुबुद्धि। संसार में इतने प्रचुर परिमाण में सुख साधन भरे पड़े हैं कि इन खिलौनों  में खेलते खेलते सारा जीवन हंसी खुशी में बीत सकता है। मनुष्य को ऐसा अमूल्य शरीर, मस्तिष्क एवं इन्द्रिय समूह मिला हुआ है कि उसके द्वारा साधारण वस्तुओं एवं परिस्थितियों में भी इतना आनन्द किया जा सकता है कि स्वर्ग भी उसकी तुलना में तुच्छ सिद्ध हो। इतना सब होते हुए भी लोग बेतरह दुखी हैं, जिन्दगी में कोई रस नहीं, मौत के दिन पूरे करने के लिए समय को एक बोझ की तरह काटा जा रहा है। मन में चिन्ता, बेबसी, भय, दीनता और बेचैनी की अग्नि दिन भर जलती रहती है। जिसके कारण पुराणों में वर्णित नारकीय यातनाओं जैसी व्यवस्थायें सहनी पड़ती हैं।
यह संसार चित्र सा सुन्दर है इसमें कुरूपता का एक कण भी नहीं, यह विश्व विनोद मय क्रीड़ा का प्रांगण है इसमें चिन्ता और भय के लिए कोई स्थान नहीं, यह जीवन आनन्द का निर्बाध निर्झर है इसमें दुखी रहने का कोई कारण नहीं। स्वर्गादपि गरीयसी इस जननी जन्मभूमि में वे सभी तत्व मौजूद हैं जो मानस की कली को खिलाते हैं। इस सुर दुर्लभ नर तन की रचना ऐसे सुन्दर ढंग से हुई है कि साधारण वस्तुओं को वह अपने स्पर्श मात्र से ही सरस बना लेता है। परमात्मा का राजकुमार आत्मा इस संसार में क्रीड़ा कल्लोल करने आता है। उसे शरीर रूपी रथ, इन्द्रियों रूपी सेवक, मस्तिष्क रूपी मंत्री देकर परमात्मा ने यहां इसलिए भेजा है कि इस नन्दन वन जैसे संसार की शोभा को देखे, इसमें सर्वत्र बिखरी हुई सरसता का स्पर्श और आस्वादन करें। प्रभु के इस महान उद्देश्य में बाधा उपस्थित करने वाली, जीवन के महान प्रयोजन को नष्ट करने वाली, स्वर्ग को नरक बना देने वाली कोई वस्तु है तो वह केवल ‘कुबुद्धि’ ही है।
स्वस्थता हमारी स्वाभाविक स्थिति है, बीमारी अस्वाभाविक एवं अपनी भूल से पैदा हुई वस्तु है। पशु पक्षी जो प्रकृति का स्वाभाविक अनुसरण करते हैं, बीमार नहीं पड़ते, वे सदा स्वास्थ्य का सुख भोगते हैं पर मनुष्य नाना प्रकार के मिथ्या आहार व्यवहारों द्वारा बीमारी को न्योत बुलाता है। यदि वह भी अपना आहार बिहार प्रकृति के अनुकूल रखे तो कभी बीमार न पड़े। इसी प्रकार ‘सद्बुद्धि’ स्वाभाविक है। वह ईश्वर प्रदत्त है, दैवी है, जन्म जात है, जीवन संगिनी है। संसार में भेजते समय प्रभु हमें सद्बुद्धि रूपी कामधेनु भी देते हैं। ताकि वह हमारे सम्पूर्ण सुख साधन जुटाती रहे, परन्तु हम भूल वश, भ्रम वश, अज्ञान वश मायाग्रस्त होकर सद्बुद्धि को त्यागकर कुबुद्धि को अपना लेते हैं और जैसे मिथ्याचार से बीमारी न्योत बुलाई जाती है वैसे ही मानसिक अव्यवस्था के कारण कुबुद्धि को आमन्त्रित किया जाता है। यह पिशाचिनी जहां नहीं कि जीवन का सारा क्रम उलटा हुआ नहीं, दुर्बुद्धि के साथ शान्ति का कोई सम्बन्ध नहीं, दोनों एक साथ नहीं रह सकतीं, जहां कुबुद्धि होगी, वहां तो अशांति, चिन्ता, तृष्णा, दीनता, नीचता, भय, कायरता आदि की कष्टकारक स्थितियों का ही निवास होगा।
गायत्री, सद्बुद्धि ही है। इस महामंत्र में सद्बुद्धि के लिए ईश्वर से प्रार्थना की गई है। इसके चौबीस अक्षरों में 24 अमूल्य शिक्षा संदेश भरे हुए हैं वे सद्बुद्धि के मूर्तिमान प्रतीक हैं। उन शिक्षाओं में वे सभी आधार मौजूद हैं जिन्हें हृदयंगम करने वाले का सम्पूर्ण दृष्टिकोण शुद्ध हो जाता है और उस भ्रम जन्य अविद्या का नाश हो जाता है जो आये दिन कोई न कोई कष्ट उत्पन्न करती रहती है। गायत्री महामंत्र की रचना ऐसे वैज्ञानिक आधार पर हुई है कि उसकी साधना से अपने भीतर छिपे हुए अनेकों गुप्त शक्ति केन्द्र खुल जाते हैं और अन्तराल में सात्विकता की निर्झरिणी बहने लगती है। विश्व व्यापी अपनी प्रबल चुम्बक शक्ति से खींच कर अन्तःप्रदेश में जमा कर देने की अद्भुत शक्ति गायत्री में मौजूद है। इन सब कारणों से कुबुद्धि का शमन करने में गायत्री अचूक रामबाण मंत्र की तरह प्रभावशाली सिद्ध होती है। इस शमन के साथ साथ अनेकों दुखों का समाप्त हो जाना भी पूर्णतया निश्चित है। गायत्री दैवी प्रकाश की वह अखण्ड ज्योति है जिसके द्वारा कुबुद्धि का अज्ञानान्धकार दूर होता है और अपनी वह स्वाभाविक स्थिति प्राप्त हो जाती है जिसको लेकर आत्मा इस पुण्यमयी धरती माता की परम शान्तिदायक गोदी में किलोल करने आया है।
रंगीन कांच का चश्मा आंखों पर पहन लेने पर सब चीजें उसी रंग की दीखती हैं जिस रंग का कि वह कांच होता है। कुबुद्धि का चश्मा लगा लेने से सीधी-साधी साधारण सी परिस्थितियां और घटनायें भी दुखदायी दिखाई देने लगती हैं। जिस मनुष्य को भौंरी रोग हो जाता है सिर घूमता है, मस्तिष्क में चक्कर आते हैं, उसे दिखाई पड़ता है कि सारी पृथ्वी, मकान, वृक्ष आदि घूम रहे हैं। डरपोक आदमी को झाड़ी में भूत दिखाई देने लगता है। जिसके भीतर दोष है उसे बाहर के सुधार से कोई लाभ नहीं हो सकता, उसका रोग मिटेगा तभी बाहरी बुरी अनुभूतियों का निवारण होगा। पीला चश्मा पहनने वाले के सामने चाहे कितनी ही चीजें बदल बदल कर रखी जांय पर पीलेपन के अतिरिक्त और कुछ दिखाई न देगा। बुखार में मुंह कड़ुआ हो रहा है उसे स्वादिष्ट पदार्थ भी कड़ुए लगेंगे। कुबुद्धि ने जिसके दृष्टिकोण को, विचार प्रवाह को दूषित बना दिया है वह चाहे स्वर्ग में रखा जाय, कुबेर सा धनपति या इन्द्र सा सत्ता सम्पन्न बना दिया जाय, तो भी दुखों से छूट न सकेगा।
कुबुद्धि एक ध्वंसक तत्व है वह जहां जितनी मात्रा में रहेगा वहां उतना ही अनिष्ट करेगा। कुबुद्धि के चार सिद्धान्त हैं। (1) दूसरों के हित के लिए अपना स्वार्थ सिद्ध करना, (2) भविष्य की उपेक्षा करके तात्कालिक लाभ देखना, (3) गुणों की तुलना में वस्तुओं को महत्व देना, (4) समस्याओं का फल अन्दर न ढूंढ़ कर बाहर ढूंढ़ना। इन चार कुबुद्धियों के निवारण के लिए ब्रह्मा के चार मुख, चार वेद, विष्णु भगवान की चार भुजा, चार वर्ण, चार आश्रम विनिर्मित हुए हैं। गायत्री रूपी सद्बुद्धि भी चार खंडों में बंटी हुई है। (1) ॐ भूर्भुवः स्वः (2) तत्सवितुर्वरेण्यं (3) भर्गो देवस्य धीमहि (4) धियो यो नः प्रचोदयात्। इन चार खण्डों की चार शिक्षाएं हैं—(1) परमार्थ (2) दूर दृष्टि (3) दैवी सम्पदा (4) आत्मावलम्बन। यह चार बातें जहां होंगी, वहां सदा, सब घड़ी आनन्द ही आनन्द रहेगा। यज्ञोपवीत में चार गांठें लगाकर इन चार बातों को सदैव याद रखने की शिक्षा दी जाती है।
गायत्री महामंत्र का प्रधान कार्य कुबुद्धि का निवारण है। जो व्यक्ति कुबुद्धि से बचने और सद्बुद्धि की ओर अग्रसर होने का व्रत लेता है वही गायत्री का उपासक है। इस उपासना का फल तत्काल मिलता है जो अपने अन्तःकरण में सद्बुद्धि को जितना स्थान देता है उसे उतनी ही मात्रा में तत्काल आनन्दमयी स्थिति का लाभ प्राप्त होता है।
----***----

गायत्री के प्रथम पाद द्वारा पापों की निवृत्ति
*******

गायत्री के (ॐ भूर्भुवः स्वः) इस प्रथम पाद की शिक्षा है कि सर्वत्र तीनों लोकों में परमात्मा व्याप्त है। इसलिए उसको सर्वत्र तीनों लोकों में परमात्मा व्याप्त है। इसलिए उसको सर्वव्यापी एवं निष्पक्ष न्यायकारी समझ कर पापों से उसी प्रकार बचना चाहिए जैसे कि राजा को सामने खड़ा देखकर चोर को चोरी करने का साहस नहीं होता। इसके अतिरिक्त सब में जब अपना आत्मा, अपना प्रभु ही व्यापक है तो किसी के साथ अनुचित, अनीतिपूर्ण, अनिष्ट व्यवहार न करना चाहिए। हम अपने लिए जैसा व्यवहार दूसरों द्वारा होने की आशा करते हैं वैसा व्यवहार हमें दूसरों के साथ करना चाहिए। दूसरों के हितों को आघात पहुंचाकर अपना स्वार्थ साधन करने की नीति से हमें प्रयत्नपूर्वक बचना चाहिए।
यह प्रकट है कि संसार में अधिकांश दुःख हमारे पापों के परिणाम स्वरूप होते हैं। कई बार कर्म-फल तुरन्त मिल जाता है, जिसके साथ बुराई की गई उसके द्वारा, प्रत्याक्रमण द्वारा, सामाजिक अपकीर्ति द्वारा, लोगों के असन्तोष एवं असहयोग के कारण होने वाली हानि द्वारा, राजदंड द्वारा उस बुराई का दंड मिल जाता है। इनसे भी कोई व्यक्ति बच जाय तो ईश्वरीय निष्पक्ष न्याय द्वारा प्राप्त होने वाले दंड से कोई व्यक्ति बच नहीं सकता। अंग भंग, अपूर्ण, रोग ग्रस्त, हीन बुद्धि लोगों को देखकर यह सहज ही अनुमान लगाया जा सकता है कि इनको दैवी दंड भुगतना पड़ रहा है। अपना कर्तव्य ठीक प्रकार पालन करते हुए भी कई बार अनायास कोई आकस्मिक दैवी विपत्ति आ जाती है या प्रयत्न करते हुए भी सफलता नहीं मिलती तो यही कहना पड़ता है कि हमारे पूर्व कृत कर्म का, प्रारब्ध का फल है।
यदि मनुष्य पाप कर्मों से बचा रहे तो निश्चय ही वह दुखों से बचा रहेगा। यद्यपि दुखों के अन्य कारण भी हैं। निर्दोष व्यक्ति भी कभी अत्याचारियों द्वारा सताये जाते हैं या सामूहिक दोषों का फल भी व्यक्ति को भोगना पड़ता है, परन्तु यह बात ध्रुव सत्य है कि पाप का परिणाम तो दुख ही हो सकता है। यदि कोई व्यक्ति पाप न करे तो उसके प्रारब्ध में दुखों का विधान किस प्रकार हो सकता है?

कांटे में लिपटी हुई आटे की गोली खाते समय मछली अपने आपको बुद्धिमान समझ सकती है कि मुफ्त में ही मैंने इतना आटा पा लिया। जाल में फैले हुए दानों को खाते समय चिड़िया गर्व कर सकती है कि मैंने बिना परिश्रम के एक स्थान पर पड़ा हुआ इतना अन्न सहज ही पा लिया, पर उसे थोड़ी ही देर में अपनी भूल का पता चल जाता है।
आटे की गोली के साथ पेट में पहुंचना हुआ कांटा जब मछली का पेट फाड़ता है, तब उसे मालूम पड़ता है कि मैं बुद्धिमान हूं या नहीं। चिड़िया जब जाल में फंसकर बहेलिये के हाथ में पहुंचती है तब उसे मालूम पड़ता है कि मैं चतुर एवं सौभाग्यशाली हूं या नहीं? पापी लोग जब जरा से प्रयत्न से बहुत सा लाभ कमा लेते हैं तो फूले नहीं समाते। धर्म अधर्म के पचड़े से बचकर अपना काम बना लेने की प्रचुरता पर उन्हें गर्व होता है पर अब उन कर्मों का प्रारब्ध भोग कराल काल दंड की तरह उनके पीछे पड़ता है तब उनकी समझ में आता है कि वे उस दिन कमा रहे थे या गवां रहे थे, वे चतुर थे या फूहड़, उनने बुद्धिमानी का मार्ग चुना या बेवकूफी का।
गायत्री खतरे की घंटी है, चौराहे पर खड़ी पुलिस है। वह बताती है कि—पाप की ओर मत चलो। ईश्वर सर्वव्यापक है, वह किसी का पक्षपात नहीं करता, उससे तुम्हारा कोई पाप छिपा नहीं रह सकता और तुम किसी पाप के प्रतिफल से बच नहीं सकते। ॐ भूर्भुवः स्वः के अक्षर हमें निरन्तर हमें यही शिक्षा देते हैं। रेल की पटरी के किनारे पर जो सिगनल खड़े होते हैं वे बताते हैं कि किधर जाना चाहिए और किधर नहीं। यदि सिगनल का आदेश न मानकर कोई ड्राइवर रेलगाड़ी को मनमानी रीति से दौड़ाया ले जाय तो परिणाम कितना भयंकर होगा, इसकी कल्पना सहज ही की जा सकती है। वह रेल किसी से टकरा जायेगी या उलट जायेगी और ड्राइवर को अपनी हेकड़ी का नतीजा भुगतना पड़ेगा। गायत्री का सिगनल हमें सावधान करता है कि अपनी जीवन-नीति की रेल को सही मार्ग पर ले चलो अन्यथा अपने स्वाभाविक सुखों से हाथ धोना पड़ेगा और दुखों की यातनाओं से पीड़ित होना पड़ेगा।
गायत्री के प्रथम चरण में दूसरों के प्रति आत्मीयता, ममता, प्रेम, उदारता, ईमानदारी, सेवा एवं मधुरता का व्यवहार करने की शिक्षा है। यह शिक्षा जिसके अन्तःकरण में विराज गई होगी, माता ने जिसको अपने प्रथम चरण का स्पर्श कर दिया होगा, वह अनेक सामाजिक कष्टों से अनायास ही छूट गया होगा।
अपने कुटुम्बियों, पड़ौसियों, समीपवर्ती लोगों के साथ यदि विरोध, मनोमालिन्य, द्वेष, संघर्ष, कलह चलता हो तो वे हमें उतना सहयोग नहीं देंगे जितना कि देना चाहिये। जबकि उनकी सद्भावना की आशा की जाती है तब भी वह प्राप्त नहीं होगी। इसके अतिरिक्त वे विरोधी होने के कारण तरह-तरह की बाधाएं उत्पन्न करते रहेंगे और हानि पहुंचाने वाले आयोजन, षड़यन्त्र या आकर्षण करने का जब भी उन्हें अवसर मिलेगा, न चूकेंगे। मुकदमा, फौजदारी, चोरी, डकैती, कत्ल, बहिष्कार, अपमान, शिकायत, चुगली, निन्दा, दोष, प्रदर्शन आदि हानियां अकस्मात् तो कभी-कभी ही होती हैं, अधिकांश उनके पीछे पुरानी शत्रुता या किसी विरोधी का गहरा मनोमालिन्य काम करता रहता है। जो व्यक्ति अपने से असन्तुष्ट या द्वेष रखते हैं बहुधा उन्हीं का ऐसे कार्यों में विशेष हाथ रहता है।
यदि शत्रुता न हो तो इस प्रकार की आपत्तियों की संख्या अत्यन्त ही न्यून हो जाय। अपनी उन्नति में सबसे बड़ी बाधा यह होती है कि जो लोग हमारी सहायता कर सकते हैं वे अपना हाथ खींच लेते हैं। यदि थोड़े से व्यक्ति किसी की पीठ पर सहायक होते हैं तो वह उनके थोड़े थोड़े सहयोग का सहारा पाकर आशाजनक उन्नति कर सकता है। संसार में जितने भी सफल और समुन्नत व्यक्ति हुए हैं उनकी सफलता का एक महत्वपूर्ण कारण उनके सहयोगी भी हैं। कोई व्यक्ति चाहे कितना ही विद्वान्, बुद्धिमान, चतुर, शक्तिमान क्यों न हो पर सहयोग के अभाव में लुंज पुंज ही रहेगा, उससे कोई महत्वपूर्ण कार्य न बन सकेगा। असहयोग भले ही द्वेष के बराबर हानिकारक न हो पर वह भी जीवन की प्रगति रोक देने में एक विशाल पर्वत की तरह अड़ कर खड़ा हो जाता है। द्वेष तीव्र रोग है, असहयोग मन्द रोग। दोनों एक ही जाति के हैं। अन्तर केवल तापमान का है परिमाण दोनों का ही अनिष्टकारक होता है।
द्वेष और असहयोग जन्य विपत्तियां, बाधायें, अकारण नहीं आतीं। संसार में बुरे आदमी भी कम नहीं हैं पर उनको बुराई तभी उग्र रूप में प्रकट होती है जब सामने से उसके प्रकट होने का कोई अवसर हो। सिंह खूंखार जानवर है पर उसका खूंखारपन प्रकट तभी होता है जब उसका आहार सामने आवे। पेड़, पत्थर, नदी, तालाब के प्रति वह खूनी नहीं होता। अग्नि में जलने का गुण है पर वह जलाती उन्हीं चीजों को हैं जो जलने लायक हों। यदि ईंधन न हो तो प्रचण्ड अग्नि को भी हार माननी पड़ेगी, वह बुझकर ठंडी हो जायेगी। इस प्रकार दुष्ट प्रकृति के मनुष्य भी अपनी दुष्टता का पूर्ण प्रकाशन करने में तभी सफल होते हैं जब सामने वाले के स्वभाव में पर्याप्त त्रुटियां मौजूद हों। यदि गायत्री के प्रथम चरण की आराधना करके हमने अपने स्वभाव को आत्मीयता पूर्ण एवं मधुर बना लिया है तो बुरे आदमियों की उग्रता देर तक नहीं ठहर सकती वे भी सद् व्यवहार से पिघलाये जा सकते हैं और उनके अन्दर जो थोड़ी भलमनसाहत है उससे भरपूर लाभ उठाया जा सकता है।
कुछ नरपिशाच अत्यन्त ही दुष्ट होते हैं। ऐसे लोगों को काबू में रखने, डराने, दंड देने या दुष्टता छोड़ने के लिए विवश करने की आवश्यकता होती है। पर ऐसी शक्ति एक आदमी में पर्याप्त नहीं होती। इसे लोक मत से ही दबाया जा सकता है। अपने पक्ष में अनुकूल लोकमत एवं सहयोग प्राप्त करने के लिए जिस जन शक्ति की आवश्यकता है वह हमारे उत्तम स्वभाव के बिना प्राप्त नहीं हो सकती। गवाही के अभाव में सच्चे मुकदमे खारिज हो जाते हैं और झूठे मुकदमे में सजा होती है। दुष्टों के विरुद्ध यदि हम अपने सद्गुणों से आवश्यक मित्रों का संगठन कर लें तो उसे राजदंड दिलाया जा सकता है तथा अन्य अनेक तरीकों से रगड़ दिया जा सकता है। परन्तु यदि अपने पक्ष में जल-बल, लोक-मत, संगठन न हो तो कोई तुच्छ सा मनुष्य हमें नाकों चने चबाने के लिए विवश कर सकता है।
आत्मीयता का अर्थ है—दूसरों के प्रति हार्दिक रूप से सद् व्यवहार करना। यह सम्मोहन अस्त्र है जिसके द्वारा अनेक व्यक्तियों को वशवर्ती बनाया जा सकता है। कई धूर्त इस स्वभाव से अनुचित लाभ भी उठा लेते हैं और कई बार अपने को ठगा जाना पड़ता है, पर इस हानि से कुछ बहुत बिगाड़ नहीं होता। इस प्रकार ठग जाने से भी अपन कीर्ति, साधुता एवं प्रतिष्ठा बढ़ती है जो पीछे जाकर उस हानि से कई गुना लाभ दे जाती है।
जिसके अधिक मित्र हैं, अधिक सहयोगी और स्वजन हैं, उसके प्रारब्ध भोग भी हलके हो जाते हैं और सुनिश्चित भवतव्यता का जो कष्ट होना चाहिए उससे कही कम होता है। कल्पना कीजिए कि दो व्यक्तियों को प्रारब्धवश एक साथ रोग होता है, इसमें से एक को सब घृणा और द्वेष करते हैं। बीमारी की हालात में उसे कोई सहायता नहीं मिलती। वह भूखा, प्यासा, मल-मूत्र से सना हुआ, सर्दी, गर्मी के दुख सहता हुआ, बिना दवादारू अकेला पड़ा रहता है ऐसी दशा में उसका शारीरिक और मानसिक कष्ट अनेक गुना बढ़ जायेगा। प्रारब्धवश उसे एक सप्ताह रोगी रहना था तो एक सप्ताह में ही उसे रौरव नरक के दर्शन हो जाते हैं। इसके विपरीत दूसरा वह रोगी जिसे प्रारब्धवश इतना ही रोगी रहना था अपने स्वजन सहयोगियों से घिरा हुआ है। उसे उचित परिचर्या, चिकित्सा, सेवा, मनोरंजन आदि मिलता रहता है, उसका दुख हंसते बोलते बातों ही बातों में कट जाता है। दूसरों की सेवा सहानुभूति में अपने कष्टों को भूला रहता है। अब इन दोनों रोगियों के एक समान प्रारब्ध की तुलना की जाय तो पता चलता है एक ने बहुत अधिक और दूसरे ने बहुत कम कष्ट सहकर अपना भोग पूरा किया। दैवी आपत्तियां जो अनिवार्य हैं आती हैं परन्तु गायत्री के प्रथम चरण से अपने उच्च स्वभाव के कारण वे भी कष्ट देकर भुगत जाती हैं।
स्वजनों के मृत्यु या वियोग के समय कितने ही व्यक्तियों को असाधारण दुख होता है वे उनके विछोह में दिन रात घुलते रहते हैं। इस शोक-भावना का कारण आत्मीयता की भावना का परित्याग करके मोह ममता के बौद्धिक मनोविकार में उलझ जाना ही है। आत्मीयता एक व्यापक एवं उदार तत्व है उसमें कुटुम्बियों को ईश्वर की अमानत और अपनी सेवा-वृत्ति को चरितार्थ करने का माध्यम समझने का भाव रहता है। जो ऐसा समझेगा उसे ईश्वर के अंश किसी जीव द्वारा अपना शरीर बदलने की साधारण क्रिया करने पर दुख क्यों होगा? ईश्वर ने सेवा करने का एक माध्यम उठा लिया तो और किसी के पुत्र की सेवा करने में लगाया जा सकता है। इसमें शोक की क्या बात हुई? शोक की भूल में मृत व्यक्ति को अपनी सम्पत्ति समझने और उसके चले जाने से अपने विनोद, स्वार्थ, आशा आदि में हानि हुई समझना ही दुखी होने का प्रधान कारण होता है। जिसके प्रति अपना मोह ममता जितनी ही कम होगी उसकी मृत्यु या वियोग का उतना ही दुःख कम होगा। आत्मीयता के अभाव में ममता का विकार मन में जम जाता है। जिसका दृष्टिकोण उदार है, विस्तृत है, व्यापक आत्मा को सब में देखता है, उस ‘उदार चरितानांतु वसुधैव कुटुम्बकम्’ मानने वाले के लिए सभी अपने हैं, जब प्रतिक्षण अनेक ‘अपने’ मरते रहते हैं और उनकी मृत्यु का कोई कष्ट नहीं होता तो किसी विशेष ‘अपने’ की मृत्यु में ही दुःख क्यों होगा?

आत्मीयता को एक विशेष स्थान पर केन्द्रित कर देने से प्रेम का लोप होकर मोह उत्पन्न हो जाता है। मोह ही शोक का कारण है। जिस मनुष्य के हृदय में सबके प्रति व्यापक एवं विस्तृत सहानुभूति होती है, सबकी आत्माओं में उसे अपनेपन की आत्मीयता परिलक्षित होती है। ऐसी दशा में अपने बच्चे की मृत्यु का उतना ही शोक हो सकता है जितना कि पड़ौसी के बच्चे के मरने का। यदि उस व्यापक आत्मीयता को दूसरों पर से हटा कर किसी एक ही व्यक्ति तक सीमित कर लिया जाय तो ही ऐसा हो सकता है कि दूसरों के मरने पर जरा भी दुख न हो और अपने सम्बन्धी के मरने पर शोक से विह्वल हो जाया जाय। गायत्री का प्रथम चरण हमें व्यापक आत्मीयता प्रदान करता है और बताता है कि कोई भी प्राणी किसी दूसरे की सम्पत्ति नहीं, सब ईश्वर के अंश हैं और अपने स्वतंत्र कर्म भोग के आधार पर जन्म मरण के चक्र में घूम रहे हैं। हम उस चक्र को रोक नहीं सकते, केवल सामयिक कर्तव्य का पालन कर सकते हैं। यदि हम अपने कर्तव्य को ठीक प्रकार पालन नहीं करते तो ही शोक की बात है अन्यथा प्रभु के विशाल विधान चक्र में अपनी टांग अड़ाकर व्यर्थ ही दुखी होने की समझ को बाल-बुद्धि ही कहा जा सकता है।
गायत्री का प्रथम चरण जब हृदय में आता है तो मनुष्य इस प्रकार की अनेक कुबुद्धियों से बच जाता है जो समय समय पर दुःखों के पर्वत सिर पर पटकती हैं। आस्तिकता और आत्मीयता के कारण वह पाप करने से बच जाता है। जो पापों से बचा होगा, वह दुःखों से बचा रहेगा। माता का प्रथम आशीर्वाद वह सद्बुद्धि देता है जिससे हमारे सामाजिक दुःख दूर होते हैं। दूसरे व्यक्तियों के सम्पर्क से उत्पन्न होने वाले, व्यवहार की भूल से मिलने वाले, दुःखों की जड़ गायत्री के प्रथम प्रकाश से ही कट जाती है।
----***----

गायत्री के द्वितीय पद द्वारा दिव्य दृष्टि की प्राप्ति
*******

पिछले पृष्ठों पर कुबुद्धि का पहला लक्षण और उसके कारण उत्पन्न होने वाले दुःखों को बताया जा चुका है। कुबुद्धि का दूसरा लक्षण ‘‘अदूरदर्शिता’’ है। आज का, इसी समय का, तुरन्त लाभ देखना और भविष्य के परिणामों पर विचार न करना इसे अदूरदर्शिता कहते हैं। इसके चंगुल में फंस कर अनेक व्यक्ति विविध विधि कष्ट भोगते हैं।
स्वास्थ्य को नष्ट करने में अदूरदर्शिता सबसे बड़ा कारण है। इन्द्रियों के भोग भोगने की लिप्सा में लोग इतने निमग्न हो जाते हैं कि यह नहीं देखते कि आगे इसका परिणाम क्या होगा। जीभ के स्वाद में पेट की मर्यादा से अधिक भोजन किया जाता है। मसाले और चीनी मिलाकर अनुपयुक्त पदार्थों को पेट में ठूंसा जाता है। जब तक पहला भोजन पचने नहीं पाया कि और नया बोझ पेट पर लाद दिया। इन अत्याचारों से पेट की पाचन-शक्ति खराब हो जाती है, कब्ज रहने लगता है, भूख लगती नहीं, दस्त साफ नहीं होता, आंतों में मल इकट्ठा होकर सड़ने लगता है, उस सड़न से उत्पन्न हुआ विष खून में मिलकर विविध प्रकार के रोग उत्पन्न करता है।
काम-सेवन की मर्यादा यह है कि जब सन्तानोत्पन्न करने की आवश्यकता अनुभव हो तब पति-पत्नी का संयोग हो। इस प्राकृतिक मर्यादा का अदूरदर्शी लोग बेतरह उल्लंघन करते हैं। क्षणिक खुजली को शान्त करने के लिए अपने जीवन-रस को निचोड़ते रहते हैं और अन्त में स्वास्थ्य को खोखला बनाकर सिर धुनते पछताते हैं।
रात्रि का तेज रोशनी में सिनेमा, नाच रंग देखने या अन्य काम करने से आंखें खराब हो जाती हैं। तात्कालिक लोभ या मनोरंजन के वशीभूत होकर लोग आंखों से अधिक काम लेते हैं और उनकी रोशनी से हाथ धो बैठते हैं। यदि नेत्रों से उनकी सामर्थ्यानुसार काम लिया जाय तो वे वृद्धावस्था तक ठीक काम करते रह सकते हैं। इसी प्रकार शरीर के अन्य अवयव हैं यदि उनका ठीक उपयोग हो, तात्कालिक स्वाद, लोभ या मनोरंजन के लिए उनकी शक्ति को अनुचित रूप से नष्ट न किया जाय तो बीमार पड़ने का, असमय शक्तिहीन होने का, अकाल मृत्यु का अवसर न आवे। पशु, पक्षी प्रकृति के नियमों का पालन करते हैं। स्वाद के लिए  नहीं, वरन् शरीर की स्वाभाविक आवश्यकताओं के अनुरूप कार्य करते हैं। फलतः न वे बीमार पड़ते हैं और न उन्हें वैद्य डाक्टरों की आवश्यकता पड़ती है।
गायत्री के दूसरे चरण (तत्सवितुर्वरेण्यं) में उस तेजस्वी एवं वरण करने योग्य श्रेष्ठ भविष्य की ओर संकेत किया गया है जो वर्तमान काल का दूरदर्शितापूर्ण उपयोग करने से ही प्राप्त हो सकता है। आज हमें जो साधन प्राप्त हैं, जो शक्तियां, सहयोग, सामर्थ्यों, योग्यताएं एवं सुविधाएं उपलब्ध हैं यदि उनका संयम एवं समझदारी से उपयोग किया जाय तो निश्चय ही आशाजनक भविष्य की आधार शिला रखी जा सकती है।
किसान धैर्यपूर्वक अपनी खेती में श्रम करता रहता है। घर से अन्न ले जाकर उसमें बीज बो देता है। अदूरदर्शिता की दृष्टि से देखा जाय तो उसका यह सब कार्य बेवकूफी से भरा हुआ प्रतीत होगा। रोज रोज कठिन परिश्रम करना और शाम को खाली हाथ वापिस लौट आना, साथ ही घर में रखा हुआ अन्न भी मिट्टी में बखेर आना, कोई समझदारी की बात नहीं मालूम होती। पर दूरदर्शी किसान यह जानता है कि मेरा परिश्रम कभी व्यर्थ नहीं जा सकता। इसका समुचित परिणाम मुझे मिलकर रहेगा। वह मिलता भी है। समयानुसार खेती पकती है और किसान का घर धन धान्य से पूरा कर देती है, उसका परिश्रम सफल हो जाता है।
किसान जैसी दूरदृष्टि को अपनाकर हम भी अपने जीवन को सुख-शान्ति की राशि से भर सकते हैं। विद्यार्थी जानता है कि मुझे आगामी जीवन में सफलता और प्रतिष्ठा प्राप्त करनी है तो आरम्भ में कठिन परिश्रम पूर्वक विद्याध्ययन करना पड़ेगा। विद्याध्ययन के समय, उसका समय, श्रम और पैसा सभी लगता है, तत्काल उसे कुछ लाभ नहीं होता वरन् हानि ही रहती है परन्तु यह निश्चित है कि  इस हानि की आगे चलकर ब्याज समेत भरपाई हो जाती है। विद्यार्थी और किसान का दृष्टिकोण अपनाकर जो लोग आशाजनक भविष्य के लिए आज कठिनाई उठाने को तैयार हैं, उन्हें गायत्री का सच्चा आज्ञाकारी पुत्र कहा जा सकता है। माता अपने आज्ञाकारी बालकों को दुलारने में कमी नहीं रखती, पर अवज्ञाकारी को दुत्कारने में उसे संकोच नहीं होता।
ब्रह्मचारी संचय पूर्वक वीर्य-रक्षा करता है। उस समय उसे अपना मन मारना पड़ता है। दूसरे उच्छृंखल युवक कामुकता की इन्द्रिय लिप्सा में अपना शरीर निचोड़ते हैं। आरंभ में वह उच्छृंखल लड़के अपने आपको बड़ा चतुर समझते हैं और ब्रह्मचारी को मूर्ख मानते हैं। पर कुछ दिन बाद जब कि उनका शरीर खोखला होकर अनेक रोगों का घर बन जाता है और उधर वह ब्रह्मचारी दिन-दिन स्वस्थ, सुदृढ़, बलवान और सुन्दर बनता जाता है तब तुम्हें पता चलता है कि वस्तुतः कौन मूर्ख और कौन बुद्धिमान था। जीभ के चटोरेपन में वशीभूत होकर जो लोग चटपटे, मसालेदार और मीठे जायकेदार पदार्थ दिन भर चाटते रहते हैं वे आरंभ में उसी संयमी पुरुष को मूर्ख कह सकते हैं जो स्वाद के लिए नहीं वरन् शरीर पोषण के लिए औषधि रूपी आहार लेता है। औषधि में स्वाद कौन देखता है, उसके गुण ही देखे जाते हैं। यही बात आहार के सम्बन्ध में होनी चाहिए शरीर की आवश्यकता पूर्ण करने वाला आहार उतनी मात्रा में, उस समय लिया जाना चाहिये जब कि पेट को जितनी मात्रा में आवश्यकता हो। जीभ के स्वाद के मारे असमय, अनावश्यक, अनुचित मात्रा में जो लोग भोजन करते हैं वे अपनी पाचन-शक्ति से हाथ धो बैठते हैं। पेट खराब होने से आवश्यक मात्रा में शुद्ध रक्त नहीं बन पाता, फलतः अनेक प्रकार के रोग सामने आ खड़े होते हैं। परन्तु जिसने जीभ पर काबू रखा है, तात्कालिक स्वाद लोलुपता को ठुकरा कर भविष्य के स्थिर स्वास्थ्य का ध्यान रखा है, वह निरोग दीर्घ जीवन का आनन्द लेता है।
आज ‘निकट दृष्टि’ की बीमारी बुरी तरह फैली हुई है। लोग आज का, अभी का, इसी समय का, लाभ देखते हैं और यह भूल जाते हैं कि जल्दी की हविस में जो अनुचित कार्य प्रणाली अपनाई जा रही है उसका परिणाम कल क्या होगा। जैसे बने वैसे, जितनी जल्दी हो सके उतनी जल्दी, जितना अधिक प्राप्त किया जा सके उतना अधिक धन प्राप्त करने के लालच में अन्धा होकर मनुष्य बुरे बुरे काम करता है। चोरी, डकैती, लूट, ठगी, धोखाधड़ी की सारी योजनाऐं इसी मनोभावना से बनती हैं। जिसके नेत्रों में ‘दूर दृष्टि’ का रोग होता है उसे पास की चीजें तो साफ दिखाई पड़ती हैं पर दूर की वस्तुयें दिखाई नहीं पड़ती। इसी प्रकार का बौद्धिक रोग ‘अदूरदर्शिता’ है। इससे ग्रसित रोगी तात्कालिक लाभ को देखता है। उसे यह नहीं सूझ पड़ता कि उसका परिणाम आगे चलकर क्या होगा। इसके कारण मनुष्य चिरस्थायी, सुस्थिर, प्रतिष्ठा-युक्त, शान्तिदायी बड़े लाभ से वंचित हो जाता है।
चोर मनोवृत्ति के धोखेबाज व्यापारी सस्ती, खराब, नकली वस्तुऐं लोगों को उलटा सीधा समझा कर भेड़ देते है तात्कालिक लाभ उठा लेने पर बड़े प्रसन्न होते हैं। परन्तु उनसे एक बार जो व्यवहार कर लेता है वह सदा के लिए उनका विरोधी  हो जाता है। ऐसी दशा में उनका व्यापार चमक नहीं पाता। इसके विपरीत जो लोग अच्छी, असली वस्तुओं का व्यापार प्रमाणिकता के आधार पर करते हैं, आरम्भ में उनकी दुकान कम चलती है पर अन्त में अपनी प्रतिष्ठा और प्रामाणिकता के आधार पर वे मालामाल हो जाते हैं। वेस्ट एण्ड वाच कम्पनी की घड़ियां और फोर्ड मोटरें यद्यपि महंगी होती हैं तो भी अपनी प्रामाणिकता के कारण वे खूब बिकती हैं और उनके मालिक मालामाल हो गये हैं। इसके विपरीत ऐसे अनेक चोर व्यापारी हैं जो सस्ती और खराब चीजें अनुचित रीति से ग्राहक को भेड़ने में बड़े चतुर हैं परन्तु से सदा कंगाल ही रहते हैं। उनको कभी स्थिर प्रतिष्ठा या सम्पत्ति प्राप्त नहीं हो सकती। अदूरदर्शी लोग अपने को चतुर समझते हैं, तत्कालिक लाभ कमाने में अपनी बड़ी सफलता समझते हैं पर समय बतला देता है कि उनकी वह चतुरता और सफलता कितनी पोली, कितनी अवास्तविक और कितनी अस्थिर है।
‘लोभ’ की शास्त्रों में निन्दा की गई है। वह निन्दा न्यायोचित रीति से परिश्रमपूर्वक कमाने और मितव्ययिता पूर्वक सत्कार्यों के लिए बचाने की नहीं है। उसके लिए तो कहा गया है कि ‘‘सौ हाथों से कमा और हजार हाथों से दान कर।’’ लोभ वह है जिसमें ललचाकर अनुचित रीति से धन, भोग या यश का अपहरण किया जाता है। लोभ को पाप का मूल बताया गया है। तात्कालिक प्रलोभन के आकर्षण में अन्धे होकर घुस पड़ना और भविष्य के दुष्परिणाम को भूल जाना इसी का नाम लोभ है। इस लोभ की मनोवृत्ति से प्रेरित होकर ही लोग नाना प्रकार के दुष्कर्म करते हैं और अन्त में जब उन दुष्कर्मों का दुखदायी परिणाम सामने उपस्थित हो जाता है तो उसकी दारुण वेदनाओं से चीत्कार करते हैं।
यदि जीभ और ज्ञानेंद्रिय पर काबू रखा जाय, इनको चटोरी न बनाया जाय तो यह निश्चित है कि शरीर को बीमारियों का दुख न भोगना पड़ेगा और न अकाल में काल का चबेना बनना पड़ेगा। यदि इन इन्द्रियों को बेलगाम छोड़ दिया गया है तो किसी भी अन्य प्रयत्न से शरीर को स्वस्थ और दीर्घजीवी नहीं बनाया जा सकता। यदि लोभ के वशीभूत होकर आज अनुचित रीति से धन कमाते रहने का कार्यक्रम बना हुआ है तो निश्चित है कि कल यह सम्पदा तो ओस के मोतियों की तरह झड़ जायेगी पर पापों का इतना बड़ा बोझ सिर पर लदा छोड़ जायेगी कि इसे ढोते ढोते अनेक जन्मों तक दुख भोगना पड़ेगा। व्यभिचार के मनोविनोद में फंसकर जिन्होंने ‘आतशाक’ खरीदी है वे जानते हैं कि उनने कितना कम मजा लूटा और उसके बदले में कितना बड़ा संकट मोल लिया।
मनुष्य-जीवन जैसी सुरदुर्लभ सम्पदा को पाकर लोग तांबे पीतल या सोने चांदी के टुकड़े जमा करने में चिपटे हुये हैं और उस बाल-क्रीड़ा की पूर्ति के लिए उचित अनुचित का भी विचार नहीं करते, ऐसे लोग अपने को चतुर कहते हैं तो कहें, किसी दूरदर्शी की दृष्टि में वे परले सिरे के मूर्ख ही हैं। इन्द्रिय-भोगों को आनन्द तब है जब उन्हें अपनी मर्जी के अनुसार चलाया जाय। जब इन्द्रियों के वश में स्वयं हो गये, वे हमें बन्दर की तरह नचाने लगीं तो उसमें क्या आनन्द रह गया? आनन्द की वस्तु लोभ नहीं हो सकता। जीवन उन्हीं विचारों, गुणों और कार्यों को अपनाने के लिए है जो आत्मा के महान् गौरव के अनुकूल हैं, जिनके लिए उन्हें मनुष्य शरीर मिला है।
क्षणिक सुख बड़े आकर्षक, मोहक एवं ललचाने वाले होते हैं। मन्द दृष्टि वाला व्यक्ति उनमें लुभा जाता है और आटे के लोभ में जान देने वाली मछली तथा दाने के लोभ में जाल में फंसने वाले पक्षी की तरह दुख भोगते हैं। इस प्रलोभन की माया से गायत्री हमें सावधान करती है और सिखाती है— पुत्र! तुम शरीर नहीं आत्मा हो। लोभ और भोग के लालच में पड़कर आत्म-कल्याण का मार्ग कुंठित मत करो। अपना स्थायी लाभ देखे, अपने स्थिर स्वार्थ को देखो और छोटे-छोटे प्रलोभनों को उन पर निछावर कर दो। इन्द्रिय-भोग क्षण भर रहते हैं पर उनकी हानि देर तक ठहरती है। धनी बनने की खुशी थोड़ी देर रहती है पर अनीति का धन जो बुराइयां सिखा जाता है और भविष्य के लिए जो कांटे बो जाता है उसका दुष्परिणाम देर तक ठहरता है। अदूरदर्शी लोग अनेक प्रकार के व्यसनों में फंस जाते हैं। शौक-मौज में नशेबाजी आदि की कुटेवें सीख लेते हैं और पीछे उनके द्वारा तबाह होते रहते हैं। शरीर को सजाने में, सांसारिक आकर्षणों के माया मोह में जीवन बीत जाता है और जब सत्य का समय आता है तब दुख होता है कि ऐसी अमूल्य सम्पत्ति को हर प्रकार गंवा दिया गया। भविष्य को उत्तम बनाना तो दूर, पापों का नारकीय त्रास आगे के लिए जमा कर लिया गया। आरम्भ में कोई भूल मालूम नहीं पड़ती पर जब अन्त में आंखें खुलती हैं तो हाथ मलकर पछताना ही शेष रह जाता है।
अदूरदर्शी लोग थोड़ी सी बात पर उत्तेजित हो जाते हैं और न करने योग्य कार्य कर बैठते हैं। यदि वे भविष्य के दुष्परिणाम का विचार कर लिया करें तो आवेश में जो उपद्रव किये जाते हैं वे न हों। शेखीखोरी के प्रदर्शन में, वाहवाही लूटने में, दूसरों के बढ़ावे में आकर कई व्यक्ति अपनी सामर्थ्य से बाहर पैर फैला देते हैं और पीछे पछताते हैं।
गायत्री पर जिसकी श्रद्धा है, वह माता की दूसरी आज्ञा को मानकर दूरदर्शी बनता है। वह दुर्व्यसनों को अपना प्राण-घातक शत्रु समझ कर उनके परिणामों के लिए तुरन्त कटिबद्ध हो जाता है। वह नशेबाजों की आदत का विरोधी बन जाता है। अपने में कोई ऐसी लत पड़ गयी हो तो उसे साहस पूर्वक छोड़ता है और दूसरों को उससे सावधान करता है। कामेन्द्रिय और स्वादेन्द्रिय को काबू में करके उन्हें विचार और बुद्धिमत्ता पूर्वक प्रयोग करता है। देर तक ब्रह्मचर्य रखना और नियत समय पर सात्विक आहार करना उसकी नीति बन जाती है। उपवास की सहायता लेकर वह इन्द्रियों पर काबू करता है। समय का एक एक क्षण काम में आवे, एक क्षण भी निरर्थक व्यतीत न हो, इसका ध्यान रखकर वह अपना व्यस्त कार्यक्रम बनाता है। परिश्रम उसे प्राणप्रिय होता है, अपने हाथ से काम करते हुए उसे बड़ी प्रसन्नता होती है। बिना काम के क्षण भी उससे कहां बैठा जाता। यह माता की द्वितीय चरण प्राप्त होने का प्रत्यक्ष चिह्न है। जिसका झुकाव इन गुणों की ओर न हो, वह गायत्री उपासक नहीं कहा जा सकता। माता का द्वितीय चरण पकड़ने का अर्थ इन गुणों को हृदयंगम करना है।
व्यसन, आलस्य और असंयम से जो बचता है वह अस्वस्थता के दुख को नहीं भोगता। पिछला कोई रोग बना होता तो वह शीघ्र ही दूर हो जायेगा या हलका पड़ जायेगा। संयमी पुरुषों की जीवन-शक्ति व्यर्थ नष्ट होती इसलिए वे दीर्घजीवी होते हैं। आलस्य छूट जाने से इन्द्रियां अन्तिम समय तक काम करती रहती हैं। स्वास्थ्य-लाभ के साथ-साथ धन-उपार्जन, सुसन्तति, शत्रुओं से प्रतिरक्षा, सौन्दर्य की स्थिरता, मनोविनोद की स्थिति आदि सुख अत्यन्त दृढ़ता पूर्वक जुड़े हैं। बीमार आदमी को इस सबसे वंचित रहना पड़ता है परंतु पुरुष अनायास ही अनेक दिशाओं में उन्नति करते और आनन्द भोगते हैं। अस्वास्थ्य जन्य विपत्तियों को, विपत्ति निवारिणी गायत्री का द्वितीय चरण बात ही बात में दूर कर देता है।
जैसे माता उंगली के इशारे से बालक को चन्द्रमा दिखाती है, वैसे ही गायत्री अपने द्वितीय चरण की शिक्षा द्वारा हमें बनाती है कि—‘‘पुत्र! दूर तक देखो, अपनी दृष्टि लम्बी फेंको, मृत्यु की घड़ी को निकट समझकर उसके लिए समुचित तैयारी करो, इसी क्षण की लिप्साओं में इतने बेखबर न हो जाओ कि भविष्य का कुछ ध्यान न रहे। किसान और विद्यार्थी से शिक्षा लो, वे भविष्य-निर्माण के लिए आज तप करते हैं तुम भी अपने दूरवर्ती भविष्य को आनन्दमय बनाने के लिए आज के प्रलोभनों पर विजय प्राप्त करो।’’

माता की इस शिक्षा को मान कर यदि हम दूरदर्शी बनने का प्रयत्न करें तो निश्चय ही हम उन बाल-क्रीड़ाओं को छोड़ देंगे जो आरंभ में बड़ी लुभावनी मालूम पड़ती हैं पर अन्त में दुखों के पर्वत पटक देती हैं। अदूरदर्शिता की मूर्खता से बचा कर गायत्री का दूसरा चरण हमें उस स्थिति तक ले पहुंचता है जिसमें जीव अपने जन्म जात अधिकार आनन्द का शान्त चित्त से आस्वादन करता है।
----***----

गायत्री के तृतीय पाद द्वारा सद्गुणों की वृद्धि
*******

गायत्री के तीसरे (भर्गो देवस्य धीमहि) में दिव्य गुणों को धारण करने के लिए कहा गया है। बहुमूल्य आभूषण, वाहन साधन आदि के द्वारा साधारण लोग अपने को गौरवान्वित समझते हैं, पर गायत्री उपासकों को अपनी शोभा, महिमा बढ़ाई एवं विशेषता सद्गुणों से सुसज्जित होने में समझना चाहिए।
धन से जीवनोपयोगी वस्तुऐं खरीदी जाती हैं। धन की उपयोगिता इतनी ही है कि उससे हमारी अन्न, वस्त्र आदि की आवश्यक वस्तुऐं खरीदी जा सकें। अन्न, वस्त्र आदि की आवश्यकताएं एक सीमा तक नहीं होती हैं और वे एक नियत मात्रा में धन-उपार्जन करने पर आसानी से पूरी हो सकती हैं। इन दिनों दुर्भाग्यवश महंगाई का कुचक्र चल पड़ा है जिससे साधारण जनता को दुर्भिक्ष जैसी स्थिति का सामना करना पड़ रहा है। यदि कुचक्र सामयिक है। कुछ दिन पूर्व ऐसे दुर्दिन नहीं थे और आशा है कि आगे भी यह नहीं रहेंगे। साधारण परिस्थितियों के समय में एक स्वस्थ मनुष्य अपने परिवार की उचित आवश्यकताओं को पूरा करने लायक आसानी से कमा सकता है। फिर भी देखा जाता है कि लोग अधिक कमाने और जोड़ने की धुन में बेतरह लगे हुए हैं। जिसके पास अपनी आवश्यकताओं लायक  पहले से काफी मौजूद हैं वे भी सब काम छोड़कर दिन रात अधिकाधिक धन कमाने में प्रवृत्त हैं, उनके समय का सारा भाग इसी उधेड़-बुन में लगा रहता है।
धन की शक्ति बड़ी सीमित है, उससे शरीर का निर्वाह करने वाले पदार्थ खरीदे जा सकते हैं, जिनकी वास्तविकता बहुत ही सीमित है। जमा किया अत्याधिक धन किसी के कुछ काम नहीं आता। सब जहां का तहां पड़ा रह जाता है। जिन उत्तराधिकारियों के लिए उसे जोड़ा जाता है वे उस मुफ्त के माल से बेरहम ऐयाशी करते हैं और उसे बारूद की तरह फूंक कर तमाशा देखते हैं। मुफ्त की मिली हुई पैतृक सम्पत्ति उत्तराधिकारियों का निकम्मा, आलसी, व्यसनी, फिजूलखर्च एवं दुर्गुणी बना देती है इसलिए सन्तान के लाभ के लिए जोड़ा गया धन वस्तुतः उनकी हानि ही करता है। कितने ही लड़के उस मुफ्त के माल पर बेतरह लड़ मरते हैं, मुकदमेबाजी में वह सारी बारूद बात की बात में फूंक जाती है। धनी व्यक्ति दूसरों की आंखों से सुखी दीखते हैं पर अपने आप में वे काफी चिन्तित और परेशान रहते हैं। धन कमाने की कष्टसाध्य प्रक्रिया, हानि से बचने की चिन्ता, सुरक्षा आदि व्यवस्थाओं में इतनी जानकारी करनी पड़ती है कि वे लोग वस्तुतः गरीब एवं मजदूरों की अपेक्षा आन्तरिक दृष्टि से अधिक उद्विग्न रहते हैं। यह उद्विग्नता उनके शारीरिक स्वास्थ्य और मानसिक सन्तुलन को खा जाता है।
इन कठिनाइयों को जानते हुए भी लोग जैसे बने वैसे धन कमाने के लिए इतनी तत्परता के साथ जुते हुए हैं इसका कारण यह है कि ‘‘धन की प्रतिष्ठा होने’’ लगी है। जिसके पास धन है उसे बड़ा आदमी, महापुरुष, आदरणीय समझा जाने लगा है। पूर्व काल में जिसके पास ज्ञान, विद्या, चरित्र, त्याग आदि की दैवी संपदाएं थीं उसका सबसे अधिक आदर होता था। मध्य युग में पराक्रम, पुरुषार्थ, साहस, वीरता, शक्ति की प्रतिष्ठा रही। जो जितना शक्ति सम्पन्न होता था उसकी उतनी ही प्रतिष्ठा होती थी। आज धन की प्रतिष्ठा है। चाहे कोई मनुष्य मूर्ख, दुष्चरित्र, दुर्बल, कायर आदि कितनी अयोग्यताओं से घिरा हुआ हो पर यदि उसके पास पैसे हैं तो लोग उसके प्रति आदर प्रकट करेंगे, उसे मान देंगे, उसे अगुआ, नेता या पेंच मानेंगे, उसकी हां में हां मिलाने वाले अनेक लोग तैयार हो जायेंगे।
साधारण जनता अनुकरण करने के स्वभाव की होती है। जब देखा जाता है कि धनवान व्यक्ति सर्वत्र आदर पाते हैं। उनका गौरव, बड़प्पन और मान होता है। समान मनोभूमि के लोग भी बड़प्पन प्राप्त करने के लिए, प्रतिष्ठा प्राप्त करने के लिए धनी बनने का प्रयत्न करते हैं। जिनके पास वस्तुतः धन नहीं है वे भी धनी बनने के आडम्बर बनाते हैं। विवाह शादियों के अवसर पर तो यह पाखण्ड हद दर्जे की मूर्खता तक पहुंच जाता है। बराती लोग ऐसे सजकर आते हैं, मानों इनमें से हरेक कुबेर का भाई बन्धु है। आतिशबाजी, गाजे-बाजे, रोशनी, सवारी, इत्र, पान, रुपये-पैसों की बखेर, शाही ज्यौनार आदि के द्वारा यह प्रकट करने की कोशिश की जाती है कि हम कितने बड़े अमीर हैं। दहेज की बड़ी-बड़ी रकमें और वधू के लिए चढ़ाये जाने वाले कीमती वस्त्राभूषण यही प्रकट करने के लिए होते हैं कि हम कितने बड़े अमीर हैं, हमारे पास आवश्यकताओं से अधिक कितना अधिक पैसा फालतू बचता है, जिसे आज हम इस तरह मुक्त हस्त से लुटाते हुए भी कोई कठिनाई अनुभव नहीं करते। विवाह के अवसर पर अपने को धनी प्रदर्शित करके यह सिद्ध करना चाहते हैं कि हम कितने बड़े आदमी, कितने आदरणीय, कितने महान पुरुष, कितने यशस्वी हैं। ठीक भी है, जब मनुष्य की महानता धन पर केन्द्रित हो गई तो इस प्रकार के प्रदर्शनों द्वारा ही अपना धनीपन प्रकट करके अपने गौरव का झंडा गाढ़ा जा सकता है।
आत्मा वस्तुतः महान है। अतएव वह अपने को महान ही प्रकट करना चाहता है। हर मनुष्य की आन्तरिक अभिलाषा रहती है कि प्रतिष्ठित, आदरणीय एवं महान समझा जावे। वह देखता है कि आज वे ही लोग प्रतिष्ठित हैं जिनके पास धन है, तो उसका पक्ष धनी बनना हो जाता है। आज अधिकांश मनुष्यों का जीवन-लक्ष्य यही बना हुआ है। चूंकि न्यायपूर्वक, परिश्रम के साथ सन्मार्ग से उतना ही कमाया जा सकता है जो काम चलाने लायक हो। अधिक कमाने के लिए वे मार्ग अपनाने पड़ते हैं जो पापपूर्ण हैं। बड़े आदमी कानूनी लूटमार और शोषण करते हैं, छोटे आदमी गैर कानूनी छापा मारते हैं। जिसको जितना मौका मिलता है अपनी घात चलाता है। आज समाज में व्यापक रूप से जो अनैतिकता फैली हुई है उसका कारण यह धनी बनकर बड़े आदमी होने की हविस ही काम कर रही है।
हम देखते हैं एक आदमी दूसरे को खाये जा रहा है। एक दूसरे की आंतें निकाल लेने के लिए घात लगाए बैठा है। जिसका जैसा मतलब सिद्ध होता है वह वैसा ही प्रपंच बना लेता है। आपसी प्रेम और सद्भाव विदा हो रहे हैं और उनके स्थान पर स्वार्थ का पिशाच नंगा होकर नाच रहा है। बाप अपने बेटी बेटों को बेच रहा है। भाई का भाई जानी दुश्मन बना हुआ है। बुड्ढे मां-बाप को रोटी खिलाना बेटों के लिए असह्य बोझ बना हुआ है। निर्धन पति पत्नी को आंखों देखा नहीं सुहाता। बेटे की बहू यदि दहेज साथ नहीं लाई है, तो उसका परित्याग कर दिया जाता है। नौकर चोर-डाकुओं से मिलकर मालिक की जान लेने पर दांत लगाये बैठा है। मित्र बनकर कलेजा निकाल ले जाने वाले नर पिशाचों की कमी नहीं। निकट सम्बन्धियों की पारस्परिक मनोदशा जब यह है तब दूरवर्ती लोग धन के लिए दूसरों के साथ जो भी नीति बरतें, वह कम है। रिश्वतखोरी, चोरबाजारी, बेईमानी, मिलावट, धोखाधड़ी, ठगी आज व्यापक रूप में फैली हुई है। चोरी, डकैती करने का साहस तो किन्हीं-किन्हीं को ही होता है पर सभ्य तरीके से सभी लोग धन-उपार्जन के लिए सब कुछ कर रहे हैं। सतीत्व, धर्म, ईमान, मजहब, बुद्धि, विद्या, न्याय, कर्तव्य, वफादारी यहां तक कि जान तक पैसे के लिए बिक रही हैं।
पूर्व काल में जब विद्या, तप और चरित्र की प्रतिष्ठा थी उनके आधार पर मनुष्य का बड़प्पन आंका जाता था तो लोग इसके लिए बड़ी-बड़ी कुर्बानियां करते थे। प्रह्लाद, विश्वामित्र, हरिश्चन्द्र, गौतम बुद्ध, अम्बपाली, मीरा, गोपीचन्द जैसे साधन सम्पन्न लोग अपने वैभव को लात मारकर तपश्चर्या का मार्ग अपनाते थे। जब विद्या की अपेक्षा शक्ति में बड़प्पन माना जाय तो अपनी शूरता का परिचय देने के लिए राजपूतों और राजपूतनियों ने वे कार्य कर दिखाये जिन्हें सुनकर सुनने वालों के कलेजे कांप उठते हैं। जान गंवा देना उनके लिए एक खेल हो गया था। प्रतिष्ठा के लिए मनुष्य बड़े से बड़ा खतरा उठाने को तत्पर हो सकता है। आज भी जब कि धन की प्रतिष्ठा बढ़ी है तो लोग धन के लिए बड़े से बड़ा खतरा मोल लेने को तैयार हैं। पर कठिनाई तो यह है कि लोग जैसे विद्या, तप, चरित्र, पुरुषार्थ आदि अपने आप में स्वयं उत्पन्न कर सकते हैं वैसे सोना, चांदी अपने आप में से अधिक मात्रा में उत्पन्न नहीं कर सकते, उसके लिए तो सुलभ मार्ग ‘अपहरण’ ही दिखाई पड़ता है, जिसके लिए लोग राजदंड का, ईश्वरीय दंड का, प्रत्याक्रमण का, निन्दा का खतरा खुशी-खुशी उठा लेते हैं और जैसे बने वैसे धनी बनने में जुट पड़ते हैं। इस मनोवृत्ति ने आज घर-घर में कलह, विरोध, क्लेश एवं दुर्भाग्य पैदा कर दिये हैं जिनसे अनेक प्रकार के दुखदायी अपराध हो रहे हैं। इस गति-विधि से सर्वत्र असन्तोष की अग्नि जल रही है और व्यापक रूप से लोगों के मन निराश, शुष्क, खिन्न, नीरस एवं दुखित हो रहे हैं।
धन की उपयोगिता है, इससे कोई इनकार नहीं कर सकता। पर उसको मनुष्य की महानता का चिह्न समझना भारी भूल हैं। इस कुबुद्धि से ग्रसित होकर आज सारी मनुष्य जाति दुख पा रही है। भारतीय धर्मशास्त्रों में परिग्रह को सदा से हेय माना जाता रहा है। विद्या और बल के पश्चात धन को तीसरे दर्जे की घटिया शक्ति माना है, उस तीसरे दर्जे की चीज को जब पहले दर्जे का सम्मान दिया गया तो उसका दुष्परिणाम होना ही चाहिए।
गायत्री रूपी सद्बुद्धि द्वारा हम इस कुबुद्धि का परिमार्जन कर सकते हैं। तीसरे पद (भर्गो देवस्य धीमहि) की शिक्षा हमारे लिए यह है कि हम दिव्य शक्तियों को धारण करें, दिव्य गुणों को बढ़ावें, दैवी सम्पत्तियों का संचय करें, हम धन के आधार पर नहीं वरन् सद् विचारों और सत्कार्यों के आधार पर किसी का सम्मान करें, हम अपना बड़प्पन अपने सद्गुणों से तोलें और दूसरों को बड़ा तभी मानें जब उनमें उच्च आदर्श, श्रेष्ठ चरित्र और लोक-सेवा के तत्व समुचित मात्रा में देखें। हमें धनपतियों का अनुसरण करने की कोई आवश्यकता नहीं। हमें उन्हें अपना नेता, पथ-प्रदर्शक एवं आदर्श मानें, जो गुणों की दृष्टि से, दैवी सम्पदाओं की दृष्टि से सुसम्पन्न हों। जब यह मान्यता बढ़ेगी और यह समझा जाना लगेगा कि धन की उपयोगिता शरीर-निर्वाह मात्र के लिए सीमित मर्यादा में ही है और उसका मनुष्य की प्रतिष्ठा से कोई सम्बन्ध नहीं है तो निश्चय है कि आज जो धन के पीछे पागल दौड़ लग रही है वह बन्द हो जायेगी और लोगों को ध्यान उस विचार एवं कार्यों की ओर मुड़ेगा जो वास्तव में प्रतिष्ठा के योग्य हैं।
किसी जमाने में गुलामों को रखना बड़प्पन का चिह्न रहा है। जिसके पास जितने अधिक गुलाम खरीदे हुए होते थे वह उतना ही बड़ा आदमी समझा जाता था, लेकिन पीछे जब लोगों ने देखा कि मनुष्य को मनुष्य के द्वारा गुलाम बनाकर अपने बन्धन में रखना एक पाप है तो उस प्रथा का लोप हो गया। जब गुलाम रखने वाला अमीर, लोगों की दृष्टि में घृणास्पद ठहराया गया तो उसे विवश होकर अपनी गतिविधि बदलनी पड़ी। इसी प्रकार एक जमाने में बहुत स्त्रियां रखना भी मनुष्य के लिए गौरव का चिह्न रहा है। जिसके  पास जितनी अधिक स्त्रियां होती थीं वह उतना ही बड़ा आदमी माना जाता था। पीछे जब विवेक, बुद्धि द्वारा इस प्रथा का विरोध हुआ तो वह घृणित प्रथा नष्ट हो गई। जब राजा जनक और राजा दशरथ जैसे साधु राजाओं के धर में क्रमशः 100 और 300 रानियां थीं तब तामसी राजसी स्वभाव के सम्पन्न लोगों को घर में कितनी रानियां होंगी। राजा जरासंध के यहां 16 हजार रानियां थीं। ऐसे भूत काल के अनेक उदाहरण हैं। जब तक राजा रईसों के यहां इस प्रथा के चिह्न व शेष पाये जाते हैं पर चूंकि लोकमत इसके विरुद्ध है इसलिए यह बुराई अपने आप विदा होती चली जा रही है। गायत्री की शिक्षा का जब संसार में पुनः प्रकाश होगा तो निश्चय ही ‘धन के कारण प्रतिष्ठा’ के विरुद्ध प्रतिष्ठा के विरुद्ध भी ऐसे ही प्रचण्ड लोकमत तैयार होंगे। तब इस दिशा में पागल दौड़ लगाना रुक जायेगा। फलस्वरूप वे अगणित बुराइयां भी बंद हो जायेंगी जो आज ‘‘जैसे बने वैसे’’ धनी बन जाने की हविस ने पैदा कर दी हैं।
धन पदार्थ है, इसलिए साधन है। जितने भी पदार्थ संसार में हैं वे साधन हैं वे साधन हैं पदार्थ कभी साध्य नहीं हो सकते। धन के द्वारा शारीरिक आवश्यकताएं पूरी की जा सकती हैं। शरीर को संजोया जा सकता है पर जीव की आन्तरिक उन्नति या तृप्ति उससे नहीं हो सकती। इसलिए धन कमाने की भांति ही सद्ज्ञान, सद्गुण एवं सद् विनोद को प्राप्त करने के लिए भी समय लगाया जाना चाहिए। जब धन ही लक्ष बन जाता है तो अन्य दिशाओं में मन नहीं लगता, समय का अधिकांश भाग उसी उधेड़-बुन में लगने के पश्चात अन्य प्रकार की उन्नतियों के लिए न इच्छा रहती है न शक्ति न सुविधा। इसलिए यह आवश्यक है कि धन को उतना ही महत्व दिया जाय जितना की वस्तुतः उसे मिलना चाहिए। कोई व्यक्ति अध्ययन का श्रम न करना चाहे तो करोड़ों रुपया खर्च कर देने पर भी वह विद्वान नहीं बन सकता। कोई व्यक्ति बिना अभ्यास किये प्रचुर धन व्यय करने पर भी संगीतज्ञ नहीं बन सकता। किसी का सच्चा प्रेम सहस्रों रुपयों में भी नहीं खरीदा जा सकता है। रुपयों का सवाल खर्च करने के बदले में भी स्वास्थ्य नहीं मिल सकता। इन सब बातों के लिए अपना समय और मनोयोग लगाना पड़ता है। मनोयोग और श्रम लगाने के लिये कोई मनुष्य तभी तैयार होगा जब धन की तुलना में उनका महत्व भी बहुत कम न आंका जाय। आज लोग धन को इतना महत्व देते हैं कि और कुछ कमाने में उन्हें आवश्यकता ही प्रतीत नहीं होती।
स्वाध्याय के लिए लोगों को फुरसत नहीं, व्यायाम के लिए अवकाश नहीं, भजन के लिए समय नहीं मिलता, लोक-सेवा के लिए छुटकारा नहीं, चित्त को प्रफुल्लित करने वाले संगीत, देशाटन, तैरना, सत्संग आदि के लिए टाइम नहीं। कारण एक ही है कि जिस कार्य को सबसे अधिक महत्वपूर्ण मान लिया गया है उसकी तुलना में ये सब बातें इतनी तुच्छ, इतनी गौण समझी गई हैं कि उनकी ओर ध्यान करने की आवश्यकता नहीं समझी जाती। फुरसत उसी काम के लिए नहीं मिलती जो अनावश्यक और महत्वहीन समझा जाता है। जिस काम को हम आवश्यक समझते हैं उसे अन्य कर्मों की उपेक्षा करके भी सबसे पहले करते हैं। धन का आकर्षण जब अति प्रबल होता है तो जीवन को सुखी और समुन्नत करने का अवकाश नहीं मिल सकता। यदि जीवन की सर्वांगीण उन्नति करनी है तो यह तभी संभव हो सकेगा जब कि धन का आकर्षण कम किया जाय, उसे साध्य नहीं साधन मात्र माना जाय। विद्या प्राप्त करना स्वाध्याय को सम्भालना, अपनी विविध योग्यताएं और शक्तियां विकसित करना, शान्तिदायक विनोदों द्वारा आन्तरिक उल्लास को बढ़ाना, अपने स्वभाव का निर्माण करना, सामाजिक कर्तव्यों का पालन करना, परमार्थ कार्यों में समय देना, आत्म-चिन्तन करना भी हमारे लिए धन कमाने से कम महत्वपूर्ण न होना चाहिए। इन कार्यों के लिए भी उतना ही समय और मनोयोग लगना चाहिए जितना कि धन के लिए लगता है। पर यह संभव तभी है जब कि धन की अत्यधिक बढ़ी प्रतिष्ठा को घटा कर उतना ही रखा जाय जितना कि वास्तव में है।
गायत्री के तृतीय चरण का मानव जाति के लिए यह संदेश है कि वस्तुओं को उतना ही महत्व दिया जाय जितनी कि उनकी उपयोगिता है। प्रधान लक्ष गुणों और विशेषताओं की ओर होना चाहिए। विविध वस्तुओं के स्वामी बनने की कुबुद्धि छोड़ कर विविध सद्गुणों के अधिकारी बनने की योजना होनी चाहिए। धन को नहीं, गुणों को पूजा जाना चाहिए। जब इस प्रकार की मनोवृत्ति बनेगी तो वस्तुओं के संचय के लिए लोग पागल दौड़ लगाना और एक दूसरे को नोंच खाना छोड़ देंगे एवं सद्गुणों के द्वारा एक दूसरे की सेवा सहायता करते हुए, एक दूसरे के प्रति प्रेम, सौजन्यता, उदारता एवं आत्मीयता का व्यवहार करते हुए शान्तिपूर्ण जीवन व्यतीत करेंगे।
गरीबी और अभावग्रस्त का दुख कुबेर का भण्डार मिल जाने पर भी नहीं छूट सकता, क्योंकि जितना मिलेगा उससे अधिक की तृष्णा उपजकर गरीबी और दीनता को ज्यों का त्यों कायम रखेगी। पर यदि हम धन की महत्ता को सीमित कर दें तो सीमित वस्तुऐं होने पर भी अमीरी का सन्तोष मिल सकता है। अनेक व्यक्ति सन्तान के लिए बड़े प्यासे से फिरते हैं। वे सोचते हैं कि सन्तान भी कोई सम्पत्ति है जिसके स्वामी बनकर वे वैभववान बनते हैं। यदि वे अपनी समझ को पलट कर यह सोचने लगें कि भारत की अंधाधुन्ध बढ़ी हुई आबादी के कारण जब कि अन्न के अभाव से लोग बेतरह परेशान हैं, नई सन्तान के लिए व्याकुल फिरना कितनी मूर्खता है। प्रभु सन्तान इसलिए देता है कि उसकी सेवा द्वारा हमारी त्याग-वृत्ति, सेवा-भावना, उदारता और कोमल भावनाओं का समुचित विकास होता रहे। आज तो हमारे समाज की इतनी बुरी दशा है कि कहीं भी हम अपनी उदारता, सेवा-भावना, त्याग-वृत्ति और वात्सल्य का परिचय दे सकते हैं। अपनी सम्पत्ति का उत्तराधिकारी हमारा ही पुत्र हो यह आवश्यक नहीं। अनेक शुभ कार्य ऐसे हैं जिनके लिए अपनी कमाई को सुकृत के लिए वसीयत की जा सकती है। सन्तान न होने से स्वर्ग में अन्न जल न मिलने की बात उपहासास्पद है। इतने ऋषि, तपस्वी, ब्रह्मचारी सन्तान रहित मरते हैं। क्या वे सब परलोक में भूखे प्यासे ही रहते हैं। सन्तान न होने पर दुखी रहना भी औंधी अक्ल का एक नमूना है। गायत्री की सद्बुद्धि पाकर जब मनुष्य सोचता है कि प्रभु ने मुझ पर सन्तान का भार न लाद कर अन्य शुभ कर्मों के लिए अवकाश दिया है तो उसे अपने बारे में उससे अधिक आनन्द और सन्तोष होता है जितना किसी औंधी अक्ल के व्यक्ति को सन्तान पर सन्तानें उत्पन्न करते हुए नगाड़े बजते समय होता है।
गायत्री का तीसरा चरण हमारी आर्थिक कठिनाइयों को सुलझा देता है क्योंकि साधक की समझ में यह बात भली प्रकार आ जाती है कि धन केवल सांसारिक सुविधाएं दे सकता है, मनुष्य की आन्तरिक एवं वास्तविक सुख-शान्ति से उसका कोई विशेष सम्बन्ध नहीं है। ऐसा निश्चय हो जाने के पश्चात् वह धन को अनावश्यक महत्व देना छोड़कर गुणों पर अपना ध्यान केन्द्रित करता है। तब उसे दिन-रात धन की हाय नहीं रहती। साधारण प्रयत्न के काम चलाऊ उपार्जन करके मितव्ययिता के साथ अपना गुजारा करता है और प्रसन्न रहता है। धन को जोड़ने की या अनावश्यक मात्रा में बढ़ने चलने की हविस में पड़कर मनुष्य अपने जीवन की अन्य दिशाओं का विकास करना भूल जाता है। सर्वतोमुखी उन्नति और प्रसन्नता प्राप्त करने के लिए यह आवश्यक है कि किसी एक ही बात पर मस्तिष्क का सारा ध्यान एवं समय का सारा भाग न लगा दिया जाय। स्वास्थ्य, ज्ञान-वृद्धि, मनोरंजन, परमार्थ आदि के लिए भी धन की भांति ही इच्छा, बुद्धि, श्रम और समय को लगाया जाना चाहिए। यह तभी हो सकता है जब कुबुद्धि की कृपा से हम सर्वांगीण उन्नति का महत्व और धन-शक्ति की सीमित मर्यादा को भली प्रकार समझ लें।
कई व्यक्ति कन्याओं के विवाह के लिए दहेज देने की स्थिति न होने से दुखी रहते हैं। इस दुख में सामाजिक कुरीतियां, अनैतिकता, बेटे वालों की अनुदारता तो प्रधान कारण है ही, पर बेटी वाले भी अपने दृष्टिकोण में आवश्यक परिवर्तन करलें तो बहुत सी कठिनाइयों का हल सहज में ही हो सकता है। धनवानों के बेटे क्यों तलाश करें? लड़की के सुख का सम्बन्ध वर के अच्छे स्वभाव और सद्गुणों से है धन से नहीं। धनी घरों की बहुएं वस्त्राभूषणों से भले ही लदी रहें पर मानसिक दृष्टि से उन्हें उलझनें ही अधिक रहती हैं। निर्धन घर के होनहार लड़के आसानी से मिल सकते हैं फिर धनी लोगों की खुशामद करने और उनके लिए अपने बाल बच्चे बेच कर धन जुटाने की क्या आवश्यकता है? माता की कृपा से जिसे ऐसी सद्बुद्धि रहेगी वह धनी लड़के ढूंढ़ना छोड़कर गरीब और सद्गुणी लड़के ढूंढ़ता है और उपजातियों तक ही सीमित रहने की कट्टरता को शिथिल करके अपने वर्ण के अन्य परिवारों पर भी दृष्टि दौड़ाता है। ऐसी दशा में उसकी दहेज की चिन्ता का बहुत कुछ समाधान हो जाता है।
मकान खरीदने, जमीन जायदाद बढ़ाने, कारोबार में अधिक पूंजी डालने की अपनी-अपनी सहज स्थिति हो तो वैसा कर लेने में कुछ हर्ज नहीं। पर जिनके पास स्वल्प साधन हैं उन्हें बड़ी-बड़ी योजनाऐं और महत्वाकांक्षाएं बनाकर परेशान नहीं होना चाहिए। उन्नति करना मनुष्य का स्वाभाविक धर्म है पर उन्नति क्रमबद्ध और शान्तिमय तरीके से होनी चाहिए। जो साधन, शक्ति और स्थिति की तुलना में बहुत बड़ी आकांक्षाएं ले बैठते हैं वे अकारण एक चिन्ता, व्यथा एवं दीनता अपने ऊपर लाद लेते हैं। सद्बुद्धि इस भूल को सुधार कर ‘‘वर्तमान काल में सर्वोत्तम प्रयत्न’’ करने के लिए प्रेरित करती है और आशा-तृष्णाओं के अनावश्यक जंजाल में बचा लेती है। वस्तुओं का अभाव अनुभव करना ही ‘दीनता’ है और वर्तमान स्थिति में प्रसन्न रहना ही अमीरी है। एक करोड़पति भी मानसिक दृष्टि से दीन, दरिद्री, गरीब, कंगाल हो सकता है और एक गरीब भी अपनी स्थिति में अमीरी का अनुभव कर सकता है। सर्वांगीण उन्नति के लिए प्रयत्नशील रहना अलग बात है और तृष्णा की कल्पनाओं में लार टपकाते रहना अलग वस्तु है। सद्बुद्धि यह है कि हम आज की स्थिति में पूर्ण सन्तुष्ट और प्रसन्न रहें तथा कल के लिए उत्साहपूर्ण अच्छे प्रयत्न करें।
गायत्री का प्रकाश जब हमारे मस्तिष्क में बढ़ता है तो दीनता, कंगाली, गरीबी, अभावग्रस्तता का घटना आरंभ हो जाता है और मनुष्य अपने को बे पैसे का अमीर और बे ताज का बादशाह अनुभव करने लगता है। उसे अपने कर्तव्य पर सन्तोष होता है। जितने साधन उपलब्ध हैं उन्हीं के अनुरूप योजना बनाकर वह सन्तोष का सरंजाम कर लेता है। बढ़िया कपड़े, जेवर, फैशन एवं विलासिता की सामग्रियों को वह बौद्धिक बचपन की प्रतीक मानकर उनको उपहासास्पद समझता है और सादगी की सात्विकता में अपने बड़प्पन का अनुभव करता है। वे लोग दूसरों को, दृष्टिदोष वालों को, गरीब दिखाई पड़ सकते हैं पर वस्तुतः वे इतने अमीर होते हैं कि बड़े-बड़े धनपति भी उनके लिए ईर्ष्या कर सकते हैं।
सद्बुद्धि हमारी अनेक गुत्थियों को सुलझा देती है अनेकों कष्टों की जड़ बात की बात में काट देती है। धन-सन्तान, के लिए दुखी रहने वाले व्यक्ति जब गायत्री के तीसरे चरण पर विचार करते हैं तो उनकी आंखें खुल जाती हैं, उन्हें अपनी भूल प्रतीत हो जाती है। तब वे सोचते हैं कि इन वस्तुओं का न होना या कम होना कुछ बुरा नहीं है। इस अभाव के कारण उन्हें अन्य दिशाओं में अपनी उन्नति करने के लिए पर्याप्त अवकाश और अवसर मिल सकता है। अनेक चिन्ताओं, बोझों और बुराइयों से वे बच जाते हैं। काम चलाऊ कमाई करने वाला व्यक्ति निश्चय ही उनकी अपेक्षा अधिक लाभ में रहता है जो ‘जैसे बने वैसे’ अन्धाधुन्ध कमाने में और अनेक वस्तुओं के स्वामी बनने की हविस में दिन-रात डूबे रहते हैं।
----***----

गायत्री के चतुर्थ पद द्वारा आन्तरिक कायाकल्प
*******

गायत्री का चौथा पद (धियो यो नः प्रचोदयात्) अपनी आन्तरिक सद्बुद्धि को प्रेरित करने की शिक्षा देता है। हम अपनी कठिनाइयों एवं कष्टों को कारण बाहर ढूंढ़ते हैं और दूसरों पर दोषारोपण करते हैं। पर अधिकांश उलझन ऐसी होती हैं जो हमारी अपनी भूलों, कमियों, भ्रान्तियों एवं अयोग्यताओं के कारण होती हैं। यदि अपनी मनोभूमि परिमार्जित हो जाय तो संसार में अनेक दोष रहते हुए भी हम सुखपूर्वक जीवन-यापन कर सकते हैं।
सन्त इमर्सन कहा करते थे कि—यदि मुझे नरक में रखा जाय तो मैं वहां भी अपने लिए स्वर्ग का निर्माण कर लूंगा। वस्तुतः बात ऐसी ही हैं। यदि हम अपने भीतर पर्याप्त मात्रा में समझदारी और सद्गुण पैदा कर लें तो सहज ही अनेक कठिनाइयों से बच सकते हैं। दुनियां दर्पण के समान है जिसमें अपनी ही सूरत दिखलाई पड़ती है। जो व्यक्ति क्रोधी है उसे प्रतीत होगा कि सारी दुनियां उससे लड़ती-झगड़ती है, जो व्यक्ति झूठा है उसे सब लोग अविश्वासी दीखते हैं। जो स्वयं नीच है वह सारी दुनियां को नीच समझता है। जो निकम्मा और आलसी है उसे सर्वत्र बेकारी मालूम देती है। इसी प्रकार व्यभिचारी, लम्पट, मूर्ख, कंजूसी, गंवार, सनकी, पागल, भिखारी, चोर या मनोविकारों वाले लोग अपने गज से सबको नापते हैं और दूसरों को अपने जैसा बुरा मानकर उन पर दोषारोपण करते हैं। यदि इस समझदारी से अपनी भूल पहिचान लें और दूसरों के साथ नम्रता, मधुरता, सहनशीलता, उदारता एवं संजीदगी से काम लें तो अधिकांश झगड़े उत्पन्न ही न हों, यदि हों भी तो बड़ी आसानी से बात की बात में सुलझ जावें।
पात्रता के अनुसार वस्तुऐं मिलती हैं। हम यदि अपनी योग्यताऐं बढ़ाते चलें तो संसार को हमारे लिए वे सभी वस्तुऐं देनी पड़ेंगी जिनके कि हम वस्तुतः अधिकारी हैं। संसार में बुरे आदमी हैं पर उनकी बुराई तभी सफल हो सकती है जब हम में भी कुछ दोष हो। यदि अपना रक्त पूर्ण शुद्ध हो तो विषैले रोग-कीटाणुओं से भी कुछ हानि नहीं हो सकती। इसी प्रकार यदि हम समझदारी और सद्भावना से काम लें न केवल स्वयं सुखी रहें बल्कि बुरे आदमियों की बुराई में भी बहुत हद तक सुधार कर सकते हैं।
जब हम दोषारोपण की दृष्टि से दुनियां को देखते हैं तो हर एक में ढेरों बुराइयां मालूम पड़ती हैं, लगता है कि सभी लोग अपने शत्रु हैं। पर जब दूसरे प्रकार सोचना आरम्भ करते हैं और किस किस से कब कब, कितना कितना उपकार हमारे ऊपर दिया है तो मालूम पड़ता है कि अपने ऊपर दूसरों की सेवा सहायता का इतना भार लदा हुआ है कि उससे सिर उठाना मुश्किल है। पत्नी में कोई एक दोष हो तो लोग उसकी सारी सेवाओं को धूल में मिलाकर केवल उसे पापों की पुतली ही समझने लगते हैं। माता-पिता कोई कटु बात कह दें तो उनकी सारी सेवाओं को भुलाकर लड़के उन पर आग बबूला हो जाते हैं। इसी प्रकार अन्य स्वजन सम्बन्धियों, मित्रों या सत्पुरुषों की एकाध बुराई को लोग बहुत बढ़ा चढ़ा कर अपने मन में दुर्भाव बढ़ाते रहते हैं और उनको अनेकों इच्छाओं को भुला देते हैं। जितना ध्यानपूर्वक हम दूसरों की बुराइयों को देखते रहते हैं, उनकी भूलों से दुखी होते हैं, उसकी अपेक्षा उतने ही ध्यान पूर्वक उनकी अच्छाइयों को देखें तो प्रतीत होगा कि चारों ओर से हमारे ऊपर प्रेम, वात्सल्य, सहयोग, सद्भाव एवं कृपा की वर्षा हो रही है।
किसी एक वस्तु का अभाव रहता है तो लोग ईश्वर को कोसते हैं पर उसकी उन अनन्त कृपाओं को नहीं गिनते जो पग-पग पर उपलब्ध होती रहती हैं। कोई आपत्ति आती है तो उसके दुख को तो देखते हैं पर यह नहीं देखते कि इसके कारण हमें कितनी बहुमूल्य नसीहत मिलेगी तथा प्रारब्ध का कितना बोझ हलका हो जायेगा। ईश्वर अत्यन्त दयालु है वह द्वेष वश या निष्ठुर होकर हमें कोई कष्ट नहीं देता वरन् जिस प्रकार हमारा अत्यन्त हित और दूरवर्ती लाभ देखता है वैसा ही आयोजन करता है भले ही वह कष्टप्रद एवं असुविधाजनक हो। अध्यापक के पीटने में, माता के धमकाने में, डॉक्टर के आपरेशन में, जिस प्रकार बालक का हित ही हित भरा होता है उसी प्रकार अनेक कष्टों के पीछे प्रभु की करुणापूर्ण कृपाऐं ही छिपी रहती हैं।
अच्छी स्थिति प्राप्त करने के लिए प्रयत्न करना मनुष्य का स्वाभाविक कर्तव्य है। इसलिए प्रत्येक अपराध से बचने के लिए और उत्तम स्थिति प्राप्त करने के लिए उसे उत्साह और परिश्रमपूर्वक प्रयत्न करना चाहिए। यदि वह ऐसा नहीं करता भाग्य भरोसे बैठा रहता है तो कर्तव्य घात का दोषी बन कर अपनी ड्यूटी पूरी न करने के पाप का दंड पाता है। प्रत्येक व्यक्ति का कर्तव्य है कि पूरी समझदारी, योग्यता और तत्परता से अपनी कठिनाइयों को हल करने के लिए जी-जान से कोशिश करे। परन्तु यह ध्यान रखना चाहिए कि फल देना परमात्मा के हाथ में है। जो हम चाहते हैं प्रयत्न द्वारा वह अवश्य ही प्राप्त हो जाय, यह आवश्यक नहीं।
अनेक अज्ञात कारण ऐसे हैं जो सत्प्रयोजनों को भी निष्फल कर देते हैं और वैसी परिस्थिति में रहना पड़ता है जो कष्टकारक एवं असुविधाजनक होती हैं। ऐसी दशा में खिन्न होने की कोई बात नहीं। हमारे लिए यह प्रसन्नता की, सन्तोष की, गौरव की बात है कि शक्ति भर अपना कर्तव्य-पालन किया गया। मनुष्य के हाथ में केवल कर्तव्य-पालन ही है, फल ईश्वर के हाथ है। जो वस्तु अपने हाथ की नहीं उसके लिए चिन्तित या परेशान होने का कोई कारण नहीं। कई व्यक्ति काम को आरम्भ करते ही बड़ी उतावली से बड़े-बड़े मन के महल बनाने लगते हैं। जब वे सपने पूरे नहीं होते तो बेतरह रोते चिल्लाते हैं और निराश होकर आवश्यक प्रयत्न और कर्तव्य को भी छोड़ बैठते हैं। इस शेखचिल्ली प्रकृति के मनुष्य अपनी मर्यादा को भूल जाते हैं। वे यह भूल जाते हैं कि हम अल्पज्ञ एवं अपूर्ण मनुष्य हैं हमारे हाथ में केवल कर्तव्य करना ही है, फल हमारे हाथ में नहीं है।
ईश्वर को अपनी मर्जी पर चलने के लिए हम विवश नहीं कर सकते वरन् उसकी मर्जी में प्रसन्न रहकर मानसिक सन्तोष को कायम रख सकते हैं। इसका अर्थ यह नहीं कि बेसमझ बूझे, बिना आगा-पीछा सोचे यों ही अन्धाधुन्ध काम किये जांय, ऐसा तो कोई मूर्ख या पागल ही कार्य कर सकता है। दूरदर्शिता और समझदारी से लाभदायक योजना बनाना तो अपना कर्तव्य है पर इतना साहस सदा ही अपने में होना चाहिए कि असफलता में भी अपनी प्रसन्नता कायम रह सके।
गायत्री का चौथा पद यह शिक्षा देता है कि अपने भीतर से प्रेरणा ग्रहण करो, अपने ऊपर निर्भर रहो। बाहरी व्यक्तियों एवं वस्तुओं पर अपने सुख को निर्भर मत रखो। यह तो एक पराधीनता हुई यदि वस्तुयें और परिस्थितियां अनुकूल हुईं तब तो प्रसन्न रहे और यदि प्रतिकूल हो गईं तो रो रो कर सिर धुनने लगे। इसका अर्थ तो यह है कि हम गुलाम हैं। दूसरे मनुष्य हमारे दुख सुख के स्वामी हैं। बाहर की वस्तुओं और परिस्थितियों के इशारे पर हंसने रोने वाले पुतले मात्र अपने को सिद्ध करना आत्मा के महान गौरव के विरुद्ध है। गायत्री कहती है कि अपनी महानता को इस प्रकार तिरष्कृत मत करो। अपना दृष्टिकोण बदल देने मात्र से जादू की तरह दुखों के पर्वत को राई के समान हल्का किया जा सकता है और राई के बराबर सुख में नन्दन वन जैसा स्वर्गीय सुख उपलब्ध किया जा सकता है। जब हमारे दृष्टिकोण में पारस पत्थर जैसी क्षमता भरी हुई है तो उसी को क्यों न संभाला जाय? उसी का सदुपयोग क्यों न किया जाय? अपनी समझ, अकल, मान्यता, भावना, इच्छा, आकांक्षा, रुचि, दृष्टि एवं आन्तरिक स्थिति में थोड़ा सा हेर-फेर कर उतना सुख मिल सकता है जितना कि हर एक अच्छा के पूरा होते रहने का सुअवसर मिलते रहने पर भी प्राप्त होना सम्भव नहीं है।
कई सामाजिक प्रथाऐं और परम्पराऐं ऐसी हैं जो प्राचीन काल में उपयुक्त भले ही हो रही हों पर आज की परिस्थिति में उनकी उपयोगिता समाप्त हो गई है। ऐसी प्रथा और परम्पराओं के बन्धन में जकड़े रह कर कई व्यक्ति आत्म हनन करते रहते हैं और यह तलाश करते रहते हैं कि कोई ऐसा दैव योग उत्पन्न हो जाय जिससे कठिन एवं अनावश्यक सामाजिक बन्धनों का तनिक भी विरोध न करना पड़े और मनचाहा सौभाग्य प्राप्त हो जाय। इस टेड़े मार्ग की प्रतिक्षा में बैठे-बैठे जो लोग निराशा के गर्त में गिर रहे थे और अपनी विषम परिस्थिति पर आंसू बहाया करते थे उन्हें गायत्री का चौथा पद एक नई प्रेरणा से परिपूर्ण विवेक बुद्धि प्रदान करता है जिससे उत्साह और साहस पाकर अनावश्यक प्रतिबन्धों की साधक उपेक्षा कर देता है और अत्यन्त कठिन दिखाई पड़ने वाले मनोरथ को सहज ही प्राप्त कर लेता है।
आज अधिकांश लोग लकीर के फकीर हैं। वस्तु स्थिति को विवेकपूर्वक समझने का कष्ट उठाना उन्हें मंजूर नहीं। वे चाहते हैं कि कोई बर्बाद होता हो तो हो जाय पर अन्धी परम्पराऐं यथावत् कायम रहें। ऐसे लोगों की सम्पत्ति अन्धी भेड़ों के मिमियाने के बराबर भी महत्व नहीं रखती। ऐसे लोगों की निन्दा प्रशंसा दोनों ही उपेक्षणीय है। गायत्री अपने अनुयायी के मन में आवश्यक साहस देकर इतना मनोबल उत्पन्न कर देती है कि वह विवेक के अनुसार अपना पथ निर्धारित करे और मेंढकों के टर्राने से भयभीत न हो। आज इस प्रकार के कष्टों की कमी नहीं है जो सामाजिक कुप्रथाओं के प्रतिबन्धों के कारण लोगों को उठाने पड़ते हैं। यह अज्ञान अन्य सड़े गले बन्धन, साहसी और विवेकवान व्यक्ति द्वारा आसानी से भटक कर तोड़ दिये जाते हैं और उसकी पिसती हुई अन्तरात्मा पुनः विकसित होने लगती है।
कोई व्यक्ति अत्यन्त साधारण की बात पर बड़े उत्तेजित हो जाते हैं। छोटी-छोटी बातों को बहुत अधिक महत्व देते हैं और हर्ष, शोक, चिन्ता, भय, क्रोध, आवेश आदि उत्तेजनाओं के वशीभूत होकर ऐसे कार्य कर बैठते हैं जिन पर पीछे भारी पश्चाताप करना पड़ता है। डरपोक स्वभाव के आदमी बहुधा भविष्य में किसी विपत्ति या अनिष्ट की आशंका किया करते हैं उन्हें कोई न कोई डर लगा ही रहता है और छाती धड़कती रहती है कि कहीं ऐसा न हो जाय, कहीं वैसा न हो जाय। किसी से मामूली कहा-सुनी हो जाय तो उन्हें ऐसा लगता है मानों विश्व-युद्ध में फंस गये। कोई मामूली सा मुकदमा लग जाय तो ऐसा सोचते हैं मानो अब उन्हें कोल्हू में ही पेला जाने वाला हो। छोटी छोटी बातों पर उनके क्रोध का पारा आसमान पर चढ़ जाता है। आत्म-हत्या कर बैठना, घर छोड़कर भाग जाना, साधू बाबा जी का वेश बना लेना और न जाने क्या क्या ऊट पटांग कर बैठना उनके लिए साधारण सी बात होती है। ऐसे लोग थोड़ा साधन या वैभव पाकर बेहिसाब इतराते हैं और अभिमान के नशे में चूर हो जाते हैं। मामूली सी जिम्मेदारियां सिर पर हों तो ऐसे चिन्ता मग्न हो जाते हैं मानों शेष की तरह सारी पृथ्वी के बोझ को ही अपने ऊपर उठाये हुये हैं।
इस प्रकार की उत्तेजित मनोदशा आत्मिक अज्ञान का फल है। गायत्री का साधक अपनी आत्मिक महानता को भली प्रकार समझ लेता है और जानता है कि संसार में जो आये दिन रंग बिरंगी घटनायें घटित होती रहती हैं वे धूप छांह की तरह क्षण में बदलने वाली होती हैं। उनका महत्व बहुत कम है। इसलिए इन तुच्छ सी बातों को अनावश्यक महत्व क्यों दिया जाय? जीवन शान्ति, स्थिरता और हलके दृष्टिकोण से जीने की वस्तु हैं। इसे एक क्रीड़ा, कल्लोल, विनोद विकास ही समझना चाहिए। इस तत्वज्ञान को अपना कर वह अनावश्यक शोक, मोह, चिन्ता, भय और क्रोध-आवेश से बचा रहता है। शान्तिपूर्वक कर्तव्य-मार्ग में प्रवृत्त रहने से उसका मस्तिष्क स्वस्थ रहता है और अगणित मानसिक पीड़ाओं से उसे छुटकारा मिल जाता है। जो मानसिक शान्ति उसे विशाल फौज, राज-पाट, धन-भंडार मिलने पर भी नहीं मिल सकती थी वह जीवन को हलके दृष्टिकोण से जीने की नीति समझ में आ जाने पर सहज ही मिल जाती है। गायत्री का चौथा पद हमें आत्मज्ञान और आत्म-बल देता है जिसके कारण अन्तःकरण में उत्पन्न होने वाले कष्टों का विनाश बड़ी सरलतापूर्वक हो जाता है। असफलता और सफलता में उसे कोई बहुत बड़ा अन्तर नहीं मालूम देता। उसका ध्यान केवल कर्तव्य पर रहता है हानि लाभ या असफलता-सफलता पर नहीं।
अपने आन्तरिक क्षेत्र का, मनोभूमि का संशोधन करना, समस्या की जड़ अपने अन्दर खोजना, यही ‘आध्यात्म’ है। यही गायत्री के तृतीय चरण का संदेश है। इसे हृदयंगम करने वाली कभी भी, किसी भी स्थिति में दुखी एवं असन्तुष्ट नहीं रह सकता, उसे हर स्थिति में प्रसन्नतादायक अवसर ही दृष्टिगोचर होते हैं, वह हर घड़ी हंसता मुस्कराता है, आनन्दित और उल्लसित रहता है।
गायत्री की शिक्षा है कि हम हर घड़ी हर परिस्थिति में प्रसन्न रहें क्योंकि प्रसन्नता हमारी आध्यात्मिकता का प्रमुख लक्षण है। आत्मा आनन्दमयी है, उसकी बाह्य आवरण की दिनचर्या भी आनन्दमयी होनी चाहिए। हर घड़ी प्रसन्न रहने की आदत डालने के लिए हर गायत्री-प्रेमी को जी जान से कोशिश करनी चाहिए। मुंह फुलाये रहना, निराश, उदास और चिन्तित बैठे रहना किसी व्यक्ति की दीनता-हीनता का ही परिचायक हो सकता है। जिसे अपने स्वरूप का थोड़ा सा भी ज्ञान होगा वह अपनी महानता पर प्रभु की आनन्दमयी रचना को देखकर सदा हंसता-मुस्कराता ही रह सकता है।
गीता के अध्याय 2 श्लोक 65 में बताया गया है कि ‘प्रसन्न रहने से मनुष्य के सब दुखों का नाश होता है और बुद्धि की स्थिरता बढ़ती है, हंसोड़े आदमी बहुधा स्वस्थ और मोटे ताजे पाये जाते हैं। कारण यह है कि हंसने से नस नाड़ियों में खून का दौरा भली प्रकार होता है, मांस पेशियों में फुर्ती और चैतन्यता रहती है क्योंकि कंठ, श्वांस नाड़ियों, फेफड़ों और पेट का अच्छा व्यायाम होता रहता है। आंख, कान, नाक सभी पर ऐसा अवसर पड़ता है जिससे यह इन्द्रियां भली प्रकार काम करती रहती हैं। इसके विपरीत अप्रसन्न, निराशा दुखी, शोक ग्रस्त, क्रोधी, ईर्ष्यालु स्वभाव के मनुष्य अपने स्वास्थ्य को भट्टी में पड़ी हुई लकड़ी की तरह जलाते रहते हैं।
मन का, मस्तिष्क का नाश करने में अप्रसन्नता से बढ़कर और कोई घातक शत्रु नहीं। जिसका चित्त किसी न किसी कारण दुखी बना ही रहता है जो आशंका, भय, असफलता से चिन्तित रहता है, जिसे द्वेष, कुढ़न, शोक, आवेश, उद्वेग घेरे रहते हैं, जो अहंकार से गर्दन फुलाये रहता है, सीधे मुंह किसी से बात करना जिसे सुहाता नहीं ऐसे मिज़ाज आदमी अपनी मानसिक शक्तियों का सत्यानाश करते रहते हैं, ऐसे लोग अक्सर अनिद्रा, मधुमेह, बवासीर, कब्ज, जिगर बढ़ जाना, मुंह से बदबू आना, दांतों से मवाद आना, रक्त की कमी, दिल की धड़कन, मुंह में छाले, सनक, पागलपन जैसे रोगों से ग्रसित हो जाते हैं और कितनी ही इलाज करने पर भी जड़ से नहीं जाते। मानसिक अप्रसन्नता और उद्विग्नता के कारण रक्त के श्वेत कीटाणु अशक्त हो जाते हैं। फलस्वरूप शरीर को रोग निरोधक शक्ति में शिथिलता आ जाती है। हड्डियों के भीतर की मज्जा सूख जाती है, नसें सख्त पड़ जाने से पैरों में हड़फूटन होती रहती है। चिन्ता से रज वीर्य निस्तत्त्व हो जाते हैं। फलतः ऐसे लोगों को सुसन्तति से वंचित रहना पड़ता है।
प्रसन्न रहने से मानसिक शक्तियां बढ़ती हैं और बुद्धि बढ़ने से मनुष्य अनेक प्रकार की सफलताएं प्राप्त करता है। हंसता हुआ चेहरा एक प्रकार का खिलता हुआ फूल है जिसे देखकर दर्शक का मन अनायास ही उस ओर खिंच जाता है। कुरूप से कुरूप मनुष्य भी जब प्रसन्न मुद्रा में होता है तो अधिक सुन्दर, अधिक स्वस्थ एवं अधिक सुखी दिखाई देता है। हंसने वाले के अनेक मित्र बन जाते हैं। प्रसन्नता के मधु पान के लिए अनेक व्यक्ति उसके इर्द गिर्द जमा हो जाते हैं।
प्रसन्न मुख मुद्रा प्रमाणिकता की साक्षी देती है जो स्थिर चित्त है, सुखी है, सन्तुष्ट है वह प्रसन्न रहेगा अथवा यों कहिए कि जो प्रसन्न रहता है उसके पास चारों सम्पदाऐं होंगी। यह चारों सम्पदाऐं जिसके पास हैं वह निश्चय ही बुद्धिमान, गम्भीर, विश्वसनीय, साहसी, कुशल एवं सुयोग्य समझा जाता है। प्रसन्न रहना देखने में मामूली बात है पर उसके पीछे अनेक आशाजनक रहस्य छिपे हुए हैं। प्रसन्नता का हर जगह स्वागत होता है।
परमात्मा के इस पुनीत उद्यान में, संसार में विनोद की क्रीड़ा करने के लिए जिस आत्मा का अवतरण हुआ है उसे हर घड़ी प्रसन्न रहना चाहिए। काले-सफेद, भले-बुरे, प्रिय अप्रिय तथ्यों से भरा हुआ यह संसार कितना सुन्दर है इसे देखकर उसका हृदय कमल खिल जाता है। अच्छाइयों का मधुर स्पर्श करना और बुराइयों से लड़ना, यह उभय पक्षीय कार्यक्रम सामने रख कर मानों भगवान ने मीठे और तीखे षट्-रस व्यंजन हमारे जीवन काल में परोसे हैं। हानि-लाभ के विविध स्वादों का विविध प्रकार अनुभव करते हुए हमें उसी प्रकार आनन्दित रहना चाहिए जैसे स्वादिष्ट षट्रस भोजनों का आस्वादन करते हुए हम प्रसन्न होते हैं। सुख-दुख, अमीरी गरीबी, हानि-लाभ अपने अपने ढंग के व्यंजन हैं। यह सभी अपने ढंग से स्वादिष्ट हैं। एक से दूसरे का महत्व है। विरोध भाव न हो तो हर वस्तु नीरस हो जाय। दिन का महत्व रात के कारण होता है। यदि रात न हो तो दिन के आनन्द का अनुभव ही न हो, इसी प्रकार सुख का आनन्द तभी है जब दुख का अस्तित्व भी हो। दुख न हो तो जिन बातों को आज सुख समझा जाता है उनमें तनिक भी आनन्द एवं आकर्षण प्रतीत न होगा।
गायत्री के चौथे पद का संदेश यह है कि अनुकूल एवं प्रतिकूल परिस्थितियों का हम बुद्धिमत्तापूर्ण उपयोग करें। अच्छे से अच्छे भविष्य की आशा करें और बुरे से बुरे परिणाम का मुकाबला करने को तैयार रहें। यदि कठिनाइयों का अपने प्रयत्न को बढ़ाने की चुनौती मात्र समझा जाय, उनसे भयभीत न हुआ जाय तो निश्चय ही कोई अप्रिय परिस्थिति हमें दुखी नहीं कर सकती, अपनी प्रसन्नता में बाधक नहीं हो सकती। प्रसन्न रहना अपना स्वभाव बना लेने की सद्बुद्धि को अपना लिया जाय तो जरा जरा से तुच्छ कारणों से दुखी होने की कुबुद्धि से सहज ही छुटकारा मिल सकता है। जीवन खिलाड़ी की भावना से खेलने के लिए हैं। खिलाड़ी पूरे उत्साह से खेलते हैं पर जीत हार की विशेष परवा नहीं करते हैं। मंच पर पार्ट करने वाले नट अनेक प्रकार के अभिनय करते हैं पर स्वयं उनसे प्रभावित नहीं होते। इसी खिलाड़ी नट की भावना के साथ जीवन का खेल खेलना चाहिए। किसी भी घटना को, किसी भी परिस्थिति को बहुत अधिक महत्व नहीं देना चाहिए। जो कष्ट या अभाव हमें बहुत परेशान करते हैं उन्हें यदि हलकी दृष्टि से देखें तो वे बहुत ही तुच्छ प्रतीत होते हैं। इन अभावों के होते हुए भी अनेकों से अपनी स्थिति बहुत अच्छी है, जितनी सुविधाऐं प्राप्त हैं उनकी तुलना में दुख तो नाम मात्र का है। ऐसी दशा में यदि हम चाहें तो अपनी सम्पन्नताओं और सुविधाओं पर प्रसन्न होकर छोटे मोटे अभावों की सहज ही उपेक्षा कर सकते हैं।
आनन्द भीतर है। उसे बाहर की वस्तुओं में नहीं ढूंढ़ना चाहिए। वरन् भीतर से प्रेरित करना चाहिए। सद्बुद्धि रूपी प्रसन्नता हमारे अन्तर में छिपी पड़ी है उसे प्रेरित समुन्नत करते ही कष्टों की निशा समाप्त हो जाती है और आनन्द रूपी सूर्य की किरणें अपने चारों ओर बिखरी हुई दिखाई पड़ती हैं।
----***----

विपत्ति में भी भगवान की दया
*******

भगवान जिसे अपनी शरण में लेते हैं, जिसे बन्धन मुक्त करना चाहते हैं, उसके अनिवार्य कर्म भोगों को जल्दी जल्दी भुगतवा कर उसे ऐसा ऋण मुक्त बना देते हैं कि भविष्य के लिए कोई बन्धन शेष न रहे और भक्त को फिर जन्म मरण के चक्र में न पड़ना पड़े। एक ओर विपत्ति द्वारा प्रारब्ध-भोग समाप्त हो जाते हैं दूसरी ओर उसकी आन्तरिक पवित्रता इतनी बढ़ती है इन उभय पक्षीय लाभों से वह बड़ी तीव्र गति से परम लक्ष की ओर प्रगति करता है। तपस्वी लोग कष्टों को प्रयत्न पूर्वक अपने ऊपर आमंत्रित करते हैं ताकि उनकी लक्ष यात्रा शीघ्र पूरी हो जाय।
साधारणतः अनेक सद्गुणों के विकास के लिए भगवान समय समय पर अनेक कटु अनुभव कराते हैं। बच्चे की मृत्यु होने पर उसके शोक में ‘वात्सल्य’ का हृदय गत पर सात्विक तत्व उमड़ता है जिसके कारण वह अन्य बालकों पर अधिक प्रेम करना सीखता है। देखा गया है कि जिसकी पहली पत्नी गुजर जाती है वह अपनी दूसरी पत्नी से अधिक सद् व्यवहार करता है क्योंकि एक पत्नि खोने के कारण जो भावोद्रोक मन में हुआ उसके कारण दाम्पत्य कर्तव्य का उसे ज्ञान हुआ है और अपने प्रथम दाम्पत्य की अपेक्षा दूसरे जीवन में अधिक सफल सिद्ध होता है। एक वियोग उन्हें उस खोई हुई वस्तु के महत्व को भली प्रकार हृदयगत ही करा देता है। धन खोकर मनुष्य यह सीखता है कि धन का सदुपयोग किस प्रकार किया जाना चाहिए। रोगी हो जाने पर आदमी यह जान पाता है कि संयम, आहार विहार का महत्व है। गाली देने पर जिसका मुंह पीट जाता है, उसको यह अकल आती है कि गाली देना बुरी बात है। जिसको अत्याचार सहना पड़ा है वही जानता है कि दूसरों पर यदि जुल्म करूं तो उन्हें कितना कष्ट होगा। जब हम आपत्ति ग्रस्त होकर दूसरों की सहायता के लिए हाथ पसारते हैं और दीन नेत्रों से दूसरों की ओर ताकते हैं तब यह पता चलता है कि दूसरे दुखियों की सहायता हमारे लिए भी हमारे लिए भी कितना आवश्यक कर्तव्य है।
कई मूर्ख यह कह बैठते हैं कि जब विपत्ति ईश्वरीय कृपा है तो उसे दूर करने के लिए कोई प्रयत्न क्यों करें? यह तो ऐसी ही बात है जैसी कि कोई विद्यार्थी यह कहे कि ‘‘मास्टर साहब का मारना भी जब हित के लिए है तो रोज खूब पिटना चाहिए, इस पिटते रहने से ही हमारा कल्याण हो जायेगा।’’ ऐसे मूर्ख नहीं जानते की मास्टर चाहता है कि विद्यार्थी अधिक सावधानी, अधिक परिश्रमशीलता को अपनावे। इन्हीं उद्देश्य के लिए वह मारपीट का कठोर कार्य हाथ में लेता है। जो विद्यार्थी मास्टर के मारने का प्रयोजन न समझ कर, उसकी इच्छा और प्रेरणा को न समझकर, उलटा यह समझ बैठे कि पिटते रहने से ही मैं विद्वान हो जाऊंगा, पढ़ने में परिश्रम क्यों करूं? ऐसी औंधी समझ का छात्र को किन शब्दों में क्या कहा जाय? इसी प्रकार जो व्यक्ति दुखों को ईश्वरीय कृपा समझ कर उनके प्रतिकार का प्रयत्न नहीं करते वे प्रभु के सारे प्रयत्न को ही व्यर्थ कर देते हैं।
जब गायत्री माता सद्बुद्धि के रूप में साधक के हृदय कमल पर अवस्थित होती है तो अज्ञान अन्य अधिकांश दुख, दरिद्र तो मनोभूमि में से अपने आप पलायन कर जाते हैं तथा अनेक प्रकार की सुख सम्पत्तियों का द्वार स्वयं ही खुल जाता है।
----***----

*समाप्त*

